
1. [bookmark: _Toc222231036]Cyflwyniad
Mae Prifysgol Cymru Y Drindod Dewi Sant wedi ymrwymo i gynnal safonau moesegol uchel yn yr ymchwil a wneir gan ei staff a'i myfyrwyr. Mae’r Brifysgol yn cydnabod ei rhwymedigaethau o dan y Concordat i Gefnogi Uniondeb Ymchwil i sicrhau bod ymchwil a wneir dan nawdd y Brifysgol yn cael ei gynnal i safonau priodol, ac yn cydymffurfio ag egwyddorion ac arferion moesegol cadarn ym maes ymddygiad a llywodraethu. Cred y Brifysgol fod adolygu a chymeradwyo moeseg ymchwil yn bwysig am y rhesymau canlynol:
· Cynnal y safonau uchaf o drylwyredd ac uniondeb ym mhob agwedd ar ymchwil
· Sicrhau y cynhelir ymchwil yn unol â’r fframweithiau, y rhwymedigaethau a’r safonau moesegol, cyfreithiol a phroffesiynol priodol.
· Cefnogi amgylchedd ymchwil sy’n seiliedig ar ddiwylliant o uniondeb ynghyd â llywodraethu da, arfer gorau a chymorth i ddatblygu ymchwilwyr.
· Defnyddio prosesau tryloyw, amserol, cadarn a theg ar gyfer ymdrin â honiadau o gamymddwyn mewn ymchwil, pan fyddant yn codi.
· Sicrhau bod y Brifysgol yn bodloni ei rhwymedigaethau fel Rheolydd Data dan Ddeddf Diogelu Data 2018, y Rheoliad Cyffredinol ar Ddiogelu Data 2018, a Rheoliad Cyffredinol y DU ar Ddiogelu Data 2020 (“GDPR y DU”) o ran prosesu data ymchwil. 
· [bookmark: _Toc485369543]Gweithio gyda sefydliadau eraill yn ôl y gofyn o bryd i’w gilydd i gryfhau uniondeb ymchwil ac adolygu cynnydd yn rheolaidd ac yn agored

2. [bookmark: _Toc222231037]Diben 
[bookmark: _Toc485369544]Mae'r Polisi Moeseg ac Uniondeb Ymchwil hwn yn mynegi'r safonau gofynnol o drylwyredd ac uniondeb a ddisgwylir gan ymchwilwyr sy'n ymgymryd ag ymchwil yn y Brifysgol, yr egwyddorion moesegol a'r broses adolygu y mae'n rhaid i bob ymchwil gael ei ystyried mewn perthynas â nhw, a'r prosesau llywodraethu y mae'r Brifysgol yn gofyn i'w hymchwilwyr eu dilyn. Mae'n cefnogi'n uniongyrchol Strategaeth Ymchwil ac Arloesi'r Brifysgol ac yn dangos ein hymrwymiad i'r Concordat i Gefnogi Uniondeb Ymchwil (UUK, 2019), sy'n ceisio darparu fframwaith cenedlaethol cynhwysfawr ar gyfer ymddygiad ymchwil da a'i lywodraethiant. Mae'r Polisi’n nodi'n fanwl y gofynion ar gyfer adolygiad moesegol yn achos yr holl weithgarwch ymchwil yn PCYDDS. Mae'r Polisi hefyd yn diffinio yr hyn a olygir wrth gamymddwyn ymchwil a'r weithdrefn i'w dilyn os yw ymchwil wedi methu â bodloni safonau'r Brifysgol ar gyfer uniondeb ymchwil. 
Mae'r gweithdrefnau a'r canllawiau a amlinellir yn y Polisi hwn yn cael eu goruchwylio gan Bwyllgor Moeseg Ymchwil y Brifysgol, sydd, drwy weithio gyda Swyddog Diogelu Data'r Brifysgol, yn goruchwylio cydymffurfio â gofynion diogelu data yn yr ymchwil a wneir yn y Brifysgol. Mae Cylch Gorchwyl y Pwyllgor Graddau Ymchwil i’w weld ym mhennod 2 y Llawlyfr Ansawdd Academaidd. Amlinellir y broses lywodraethiant ar gyfer staff, goruchwylwyr a'u myfyrwyr yn y Polisi hwn.
Yn hyn o beth, mae'r Polisi hwn yn ceisio sicrhau:
i. Bod ymchwilwyr, boed ar lefel israddedig, ôl-raddedig neu staff yn y Brifysgol, yn deall y safonau disgwyliedig o ran trylwyredd ac uniondeb sy’n berthnasol i’w hymchwil, ac yn cynnal y safonau uchaf o ran trylwyredd ac uniondeb yn eu gwaith bob amser.
ii. Bod y Brifysgol yn cyflawni ei chyfrifoldebau ac yn atebol am gynnal amgylchedd ymchwil sy’n datblygu arfer ymchwil da ac yn meithrin diwylliant o uniondeb ymchwil, ac sy’n cefnogi ymchwilwyr i ddeall a gweithredu yn unol â safonau, gwerthoedd ac ymddygiadau disgwyliedig. Dylai hyn annog gweithgareddau ymchwil o ansawdd uchel ar draws pob maes perthnasol o ymchwil, goruchwylio ac addysgu yn PCYDDS; diogelu'r ymchwilydd, y sefydliad a'r cyfranogwyr rhag niwed; sicrhau bod manteision a risgiau ymchwil yn cael eu hystyried yn iawn; sicrhau bod ymchwil a noddir gan y Brifysgol yn bodloni gofynion fframweithiau, rhwymedigaethau a safonau cyfreithiol a phroffesiynol perthnasol fel sy'n ofynnol gan awdurdodau statudol a rheoleiddio, neu gan gyllidwyr a rhanddeiliaid perthnasol eraill; a sicrhau bod prosesau rheoli data ymchwil cadarn yn cael eu sefydlu ar gyfer pob ymchwil, a bod cyfrifoldebau'r Brifysgol fel Rheolwr Data yn cael eu bodloni.

O ran deddfwriaeth diogelu data yn benodol, mae hyn yn golygu er bod gan y Brifysgol fel rheolydd data rwymedigaeth i weithredu mesurau sefydliadol a thechnegol priodol, rhaid i bob unigolyn sy’n atebol i’r Cod hwn gydymffurfio ag ef.
3. [bookmark: _Toc222231038]Cwmpas
Mae angen cymeradwyaeth foesegol ar gyfer yr holl ymchwil a wneir gan staff a myfyrwyr yn PCYDDS. Cyfrifoldeb y goruchwyliwr ymchwil (ar lefel israddedig ac ôl-raddedig) yw sicrhau bod ymchwil yn cydymffurfio â’r polisi hwn, Polisi Moeseg ac Uniondeb Ymchwil y Brifysgol a chanllawiau perthnasol eraill. Mae'r polisi hwn yn berthnasol i:
i. Staff academaidd, ymchwil a chymorth perthnasol a gyflogir gan y Brifysgol, ac unigolion eraill sy'n gwneud ymchwil yn, neu ar ran y Brifysgol
ii. Myfyrwyr sy'n ymgymryd ag ymchwil a'u goruchwylwyr
iii. Unigolion sy'n dal teitlau er anrhydedd sy'n cynnal ymchwil o fewn y Brifysgol, neu ar ran y Brifysgol

[bookmark: _Toc485369545]At ddibenion y Polisi hwn, diffinnir ymchwil fel gwaith sy'n cynnwys ymchwiliad systematig i sefydlu dealltwriaeth, ffeithiau, egwyddorion neu gyfraniad at wybodaeth a'i chymhwyso. Nid yw'r Polisi hwn yn cyfeirio'n uniongyrchol at gwestiynau ehangach o ymddygiad moesegol o fewn y Brifysgol mewn meysydd heblaw ymchwil. 
4. [bookmark: _Toc222231039][bookmark: _Toc485369546]Polisi
4.1 [bookmark: _Toc222231040]Uniondeb Ymchwil
Dylai'r ymchwil a gynhelir gan ac yn y Brifysgol fod yn unol â safonau arfer da y cytunir arnynt yn gyffredinol. Mae’r Concordat i Gefnogi Uniondeb Ymchwil yn cydnabod bod agweddau craidd uniondeb ymchwil yn cynnwys:

i. Gonestrwydd ym mhob agwedd ar ymchwil, gan gynnwys cyflwyno cyrchnodau, bwriadau a chanfyddiadau ymchwil; wrth gyflwyno adroddiadau ar ddulliau a gweithdrefnau ymchwil; wrth gasglu data, wrth ddefnyddio a chydnabod gwaith ymchwilwyr eraill; ac wrth gyfleu dehongliadau dilys a gwneud honiadau y mae modd eu cyfiawnhau ar sail canfyddiadau ymchwil
ii. Trylwyredd yn unol â normau a safonau disgyblaethol arferol: wrth wneud ymchwil a defnyddio dulliau priodol; wrth gadw at brotocol y cytunwyd arno lle bo’n briodol; wrth lunio dehongliadau a dod i gasgliadau ar sail yr ymchwil; ac wrth fynegi’r canlyniadau 
iii. Tryloywder a chyfathrebu agored wrth ddatgan gwrthdaro buddiannau; wrth gyflwyno adroddiadau ar ddulliau casglu data ymchwil; wrth ddadansoddi a dehongli data; wrth sicrhau bod canfyddiadau ymchwil ar gael yn eang, sy’n cynnwys rhannu canlyniadau negyddol fel y bo’n briodol; a chyflwyno’r gwaith i ymchwilwyr eraill ac i’r cyhoedd
iv. Gofal a pharch at bawb sy’n cymryd rhan mewn ymchwil neu sy’n destun ymchwil, yn cynnwys bodau dynol, anifeiliaid, yr amgylchedd a gwrthrychau diwylliannol. Rhaid i’r sawl sy’n ymwneud ag ymchwil ddangos gofal a pharch hefyd at stiwardiaeth ymchwil ac ysgolheictod er budd cenedlaethau’r dyfodol 
v. Atebolrwydd i’r Brifysgol i greu amgylchedd ymchwil lle mae ei staff a’i myfyrwyr yn cael eu grymuso a’u galluogi i berchnogi’r broses ymchwil. Rhaid i’r sawl sy’n ymwneud ag ymchwil sicrhau hefyd bod ymchwilwyr yn cael eu dwyn i gyfrif pan fydd ymddygiad yn methu â chyrraedd y safonau a osodir gan y polisi hwn.

Wrth ddatblygu a chynnal eu harfer ymchwil, dylai staff ymgyfarwyddo â datblygiadau allweddol yn eu meysydd ymchwil a'u gweithgarwch ysgolheigaidd, gan gynnwys ymgymryd â chyfleoedd hyfforddi a datblygu priodol a gynigir gan y Brifysgol, mewn meysydd fel Cydraddoldeb ac Amrywiaeth a Chynhwysiant, Rheoli Data Ymchwil ac Ymchwil ac Arloesi Dibynadwy. 

4.2 [bookmark: _Toc222231041] Egwyddorion Moeseg Ymchwil
Mae’r Brifysgol yn cydnabod ei bod yn rhaid i ymchwilwyr allu arfer rhyddid yn eu dewisiadau academaidd, a rhaid iddynt hefyd dderbyn cyfrifoldeb am y penderfyniadau a wnânt. Felly mae’r prif gyfrifoldeb am sicrhau eu bod yn gweithredu’n unol â’r egwyddorion uniondeb hyn ym mhob agwedd ar eu gwaith ymchwil, yn cynnwys adolygu cymheiriaid, yn gorwedd ar ysgwyddau’r unigolyn. Fodd bynnag, mae gan y Brifysgol hefyd rôl bwysig i’w chwarae trwy’r broses adolygu moesegol sy’n canolbwyntio ar y cwestiwn moesegol: a ddylai darn penodol o ymchwil (neu raglen ymchwil) gael ei gynnal fel y bwriedir? Bydd y Brifysgol yn hyn o beth yn ymgymryd ag adolygiad moesegol amserol a sylweddol o'r holl ymchwil arfaethedig. O ran ystyriaethau moesegol, bydd cynigion ymchwil yn cael eu hasesu yn erbyn y saith egwyddor foesegol ganlynol: 
i. Buddioldra ac anfaleistra. Dylai ymchwil fod yn werth chweil a darparu gwerth sy'n gorbwyso unrhyw risg neu niwed. Dylai ymchwilwyr anelu at wneud y gorau o fudd yr ymchwil a lleihau'r risg bosibl o niwed i gyfranogwyr ac ymchwilwyr. Dylid lliniaru pob risg a niwed posibl trwy ragofalon cadarn
ii. Parch at bobl: ymreolaeth ac amddiffyn y rhai sydd â llai o ymreolaeth. Rhaid i bob cyfranogwr mewn ymchwil gymryd rhan yn wirfoddol, yn rhydd o unrhyw orfodaeth neu ddylanwad gormodol, a dylid parchu a diogelu eu hawliau, eu hurddas a’u hymreolaeth yn briodol.
iii. Cydsyniad gwybodus. Lle bynnag y bo modd, dylai cyfranogiad fod yn wirfoddol ac yn seiliedig ar wybodaeth briodol. Mae cydsyniad gwybodus yn ei gwneud yn ofynnol i staff ymchwil a chyfranogwyr dderbyn (a) gwybodaeth briodol am yr ymchwil (b) mewn modd dealladwy, (c) heb orfodaeth neu ysgogiad amhriodol.
iv. Cyfrinachedd a diogelu data. Dylid parchu dewisiadau cyfranogwyr ymchwil unigol a grŵp ynghylch anhysbysrwydd a dylid parchu gofynion cyfranogwyr ynghylch natur gyfrinachol gwybodaeth a data personol.
v. Uniondeb, tryloywder ac atebolrwydd. Dylid dylunio, adolygu ac ymgymryd ag ymchwil i sicrhau bod safonau cydnabyddedig o uniondeb yn cael eu bodloni, ac ansawdd a thryloywder yn cael eu sicrhau. Dylid diffinio llinellau cyfrifoldeb ac atebolrwydd yn glir.
vi. Gwrthdaro Buddiannau. Dylai annibyniaeth ymchwil fod yn glir, a dylai unrhyw wrthdaro buddiannau neu duedd fod yn benodol. Mae gwrthdaro buddiannau yn codi pan fo rhwymedigaeth ymchwilydd i'r sefydliad neu gyllidwr i gynnal ymchwil yn annibynnol yn debygol o gael ei gyfaddawdu, neu gall ymddangos ei fod wedi'i gyfaddawdu. 
vii. Cyfiawnder. Lle bo modd, dylid gwneud ymdrechion i sicrhau bod manteision, risgiau a chostau'r ymchwil yn cael eu dosbarthu mewn modd teg. Ym mhob achos, rhaid i'r ymchwil beidio â gwahaniaethu'n annheg yn erbyn unigolion neu grwpiau penodol. 

4.3 [bookmark: _Toc222231042] Llywodraethiant Ymchwil 
Yn ogystal â'r safonau uniondeb ac egwyddorion moesegol a ddisgwylir ar gyfer yr holl ymchwil a noddir gan y Brifysgol, rhaid i ymchwilwyr hefyd sicrhau eu bod yn dilyn holl bolisïau a gweithdrefnau perthnasol y Brifysgol. Mae'r polisïau a'r gweithdrefnau hyn ar waith i sicrhau bod yr holl ymchwil a noddir gan y Brifysgol yn bodloni gofynion fframweithiau cyfreithiol a phroffesiynol perthnasol, y rhwymedigaethau a'r safonau sy'n ofynnol gan awdurdodau statudol a rheoleiddio, neu gan gyllidwyr a rhanddeiliaid perthnasol eraill. Maent yn cynnwys, er enghraifft: ddeddfwriaeth diogelu data, deddfwriaeth a fframweithiau ynghylch ymchwil clinigol, ymchwil sy'n ymwneud ag anifeiliaid (megis y Ddeddf Anifeiliaid a Gweithdrefnau Gwyddonol), gofynion cyfreithiol ar gyfer rheoli allforio, gofynion iechyd a diogelwch (e.e. asesu risg), deddfwriaeth diogelu cymunedol, indemniad ac yswiriant, yn ogystal â gofynion sy'n ymwneud â dyletswyddau iaith Gymraeg a dyletswyddau cydraddoldeb, amrywiaeth a chynhwysiant. Mae materion llywodraethiant ymchwil hefyd yn cael eu cynnwys mewn Polisïau eraill gan PCYDDS a Rheoliadau Ariannol PCYDDS fel y maent yn ymwneud â Deddf Llwgrwobrwyo 2010, Deddf Twyll 2006, Deddf Caethwasiaeth Fodern 2015, Deddf Diogelwch a Buddsoddi Cenedlaethol (NSI) 2021 a Deddf Rheoli Cymorthdaliadau 2022. Bydd y materion hyn yn cael eu sgrinio yn y broses cymeradwyo Moeseg, ac ymgeiswyr yn cael eu cyfeirio at y gwasanaeth proffesiynol perthnasol am gymorth ychwanegol lle bo hynny'n briodol.
4.4 [bookmark: _Toc222231043] Cymeradwyo Moeseg Ymchwil
Er mwyn sicrhau bod y safonau priodol o foeseg ac uniondeb ymchwil yn cael eu bodloni, rhaid i bob ymchwil a wneir gan staff y Brifysgol, ei myfyrwyr, ac o dan ei henw, gael cymeradwyaeth foesegol. Mae hyn yn cynnwys ymchwil o unrhyw fath a ariennir a nas ariennir, waeth beth yw disgyblaeth, methodoleg, cwmpas a natur yr ymchwil, lle cynhyrchir data ymchwil neu ddeunyddiau ymchwil newydd. 
4.5 [bookmark: _Toc222231044] Gall anwybyddu'r polisi hwn arwain at:
· Fethiant gwaith asesu
· Atal prosiectau astudio/ymchwil, a/neu gyllid gan noddwyr ymchwil
· Y gofyniad y gellir dinistrio data a gesglir
· Yr anallu i gyhoeddi
· Yn achos rheoli allforio, atebolrwydd am erlyniad
· Camau disgyblu

4.6 [bookmark: _Toc222231045] Adroddiad Blynyddol ar Uniondeb Ymchwil
Drwy fodloni gofynion y Concordat Uniondeb Ymchwil, bydd y Brifysgol yn cymryd camau i sicrhau bod ei hamgylchedd ymchwil yn hyrwyddo ac yn ymgorffori ymrwymiad i uniondeb ymchwil, ein bod yn adolygu ein prosesau’n rheolaidd i sicrhau bod y rhain yn addas i’r diben, a bod prosesau addas ar waith i ddelio â chamymddwyn. I hyrwyddo atebolrwydd, bydd y Brifysgol yn llunio Adroddiad blynyddol ar Uniondeb Ymchwil, a gaiff ei gyflwyno i Gyngor y Brifysgol, ac a fydd ar gael wedyn i’r cyhoedd ar wefan PCYDDS. Bydd y datganiad blynyddol yn cynnwys: 
· crynodeb o weithredoedd a gweithgareddau yr ymgymerwyd â nhw i gefnogi a chryfhau dealltwriaeth o faterion uniondeb ymchwil a sut i’w cymhwyso
· datganiad i roi sicrwydd y bydd y prosesau sydd gan y Brifysgol ar waith i ymdrin â honiadau o gamymddwyn yn dryloyw, amserol, cadarn a theg, a’u bod yn parhau i fod yn briodol i anghenion y sefydliad
· datganiad ar lefel uchel ar unrhyw ymchwiliadau ffurfiol a gynhaliwyd ynglŷn â chamymddwyn mewn ymchwil, a fydd yn cynnwys data ar y nifer o ymchwiliadau. Os nad oes ymchwiliad ffurfiol wedi’i gynnal, dylid nodi hynny’n ogystal
· datganiad ynghylch yr hyn y mae’r sefydliad wedi’i ddysgu o unrhyw ymchwiliadau ffurfiol a gynhaliwyd ynglŷn â chamymddwyn mewn ymchwil, gan gynnwys pa wersi sydd wedi’u dysgu i atal yr un math o ddigwyddiad rhag codi eto
· datganiad ynghylch sut mae’r sefydliad yn creu ac yn ymgorffori amgylchedd ymchwil lle mae’r holl staff, ymchwilwyr a myfyrwyr yn teimlo’n gysurus i roi gwybod am enghreifftiau o gamymddwyn.


5 [bookmark: _Toc222231046]Gweithdrefnau ar gyfer Cymeradwyaeth Foesegol i Brosiectau Ymchwil
Er mwyn sicrhau bod gweithdrefnau’r Brifysgol ar gyfer cynnal y safonau uchaf o foeseg ac uniondeb ymchwil yn weithredol effeithlon ac yn gymesur â’r risgiau, sefydlir gweithdrefnau ar wahân ar gyfer ymchwil israddedig, ymchwil ôl-raddedig a addysgir, graddau ymchwil ôl-raddedig ac ymchwil staff. 
5.2 [bookmark: _Toc222231047]Ymchwil Israddedig ac Ôl-raddedig a Addysgir         
Mae gan oruchwylwyr ymchwil gyfrifoldeb cyffredinol dros sicrhau bod craffu moesegol priodol ar ymchwil eu myfyrwyr yn digwydd a rhaid iddynt gynghori eu myfyrwyr ar y prosesau sydd eu hangen. Mae adolygiad moeseg o waith myfyrwyr yn canolbwyntio ar ddiogelu cyfranogwyr, cydymffurfio â gofynion cyfreithiol, sicrhau bod cyfranogwyr yn cael eu hysbysu'n briodol am yr ymchwil, bod caniatâd yn cael ei sicrhau’n briodol, a gweithdrefnau ar gyfer anonymeiddio, storio ac, yn y pen draw, ddileu data yn bodloni gofynion y Brifysgol. 
O dan amgylchiadau arferol, nid yw’r Pwyllgor Moeseg Ymchwil yn adolygu nac yn cymeradwyo prosiectau ymchwil na gweithgareddau ymchwil cysylltiedig a gynhelir fel rhan o raglenni israddedig ac ôl-raddedig a addysgir, cyrsiau byr a addysgir, neu draethodau hir israddedig ac ôl-raddedig. Fodd bynnag, mae’n cynnig cyngor, arweiniad a chefnogaeth i staff academaidd sy’n goruchwylio addysgu, asesu, prosiectau a gweithgareddau o’r fath. Mae gan bob Athrofa ei gweithdrefnau ei hun ar gyfer sicrhau nad yw ymchwil a wneir o fewn ei phriod raglenni yn torri safonau moeseg ac uniondeb ymchwil y Brifysgol (gan gynnwys deddfwriaeth diogelu data, ond heb fod yn gyfyngedig i hynny). Dylid adolygu a diweddaru gweithdrefnau Athrofeydd yn flynyddol a chyflwyno adroddiad i Bwyllgor Moeseg Ymchwil y Brifysgol. 
Mae gan bob Athrofa broses moeseg ymchwil ddatganoledig a chynrychiolydd/ cynrychiolwyr ar gyfer materion moeseg ymchwil israddedig ac ôl-raddedig a addysgir.  Mae rôl y cynrychiolwyr hyn fel a ganlyn:
a) Cynrychioli eu Hathrofa ar y Pwyllgor Moeseg Ymchwil a chyfrannu'n ystyrlon at weithgareddau a osodwyd gan y pwyllgor
b) Lledaenu polisïau a gweithdrefnau'r Pwyllgor Moeseg Ymchwil i staff addysgu ac ymchwil yn eu hadran a monitro eu gweithredu
c) Cynghori'r staff academaidd a'r myfyrwyr yn eu hadran ar faterion sy'n ymwneud â moeseg ac uniondeb ymchwil mewn gwaith myfyrwyr
d) Rheoli'r broses moeseg ymchwil yn eu Hathrofa
e) Lledaenu mynediad at adnoddau hyfforddi i fyfyrwyr a staff gan gynnwys adnoddau ar-lein
f) Rhoi gwybod am unrhyw faterion yn eu Hathrofa i'r Pwyllgor Moeseg Ymchwil o leiaf bob blwyddyn.
g) Datblygu/cynnal diwylliant moesegol o amgylch ymchwil yn yr Athrofa ac annog cymryd rhan mewn hyfforddiant moeseg a gynigir gan y Brifysgol

5.3 [bookmark: _Toc222231048]Graddau Ymchwil
Dylai’r myfyriwr a’r tîm goruchwylio gyfeirio pob darpar brosiect ymchwil, boed ar lefelau MPhil, MRes neu Ddoethuriaeth, at y Pwyllgor Moeseg Ymchwil i’w gymeradwyo ar ôl i’r Ffurflen Gynnig (PG1) gael ei chymeradwyo gan y Pwyllgor Graddau Ymchwil. Dylid cwblhau Ffurflen PG2 Cais am Gymeradwyaeth Foesegol ym mhob achos a’i chyflwyno i’r Pwyllgor Moeseg Ymchwil. Mae’n ofynnol i’r holl fyfyrwyr ymchwil lenwi’r ffurflen hon. 
[bookmark: _Toc222231049]5.4 Ymchwil Staff 
Mae'r holl ymchwil a wneir gan staff academaidd, ymchwil a chymorth perthnasol a gyflogir gan y Brifysgol, ac unigolion eraill fel y rhai sy'n dal teitlau er anrhydedd, yn cael ei gwmpasu gan y Polisi hwn. Mae hyn yn cynnwys ymchwil o unrhyw fath, waeth beth yw disgyblaeth, methodoleg, cwmpas a natur yr ymchwil, lle cynhyrchir data ymchwil neu ddeunyddiau ymchwil newydd. Mae hyn yn ofynnol ar gyfer gwaith ymchwil nas ariennir ac ar gyfer ymchwil lle dyfarnwyd cyllid allanol. Mewn achosion lle mae’r ymchwil yn ddibynnol ar sicrhau arian allanol, ni ddisgwylir fel arfer i’r prif ymchwilydd geisio cymeradwyaeth foesegol lawn adeg cyflwyno cais, er bod hyn yn cael ei argymell mewn achosion o risg foesegol uwch, megis ymchwil sy’n ymwneud ag ymchwil meddygol neu iechyd, unrhyw ddyfais feddygol heb farc CE, ymchwil sy’n ymwneud â gweithio gyda phlant, oedolion agored i niwed, neu a gynhelir mewn amgylcheddau peryglus.  Dylid cwblhau Ffurflen PG2 Cais am Gymeradwyaeth Foesegol ym mhob achos a’i chyflwyno i’r Pwyllgor Moeseg Ymchwil.

6. [bookmark: _Toc222231050]Deallusrwydd Artiffisial 
Mae'r defnydd o Ddeallusrwydd Artiffisial yn cyflwyno cyfleoedd a heriau ar gyfer ymchwil. Fel maes sy'n esblygu'n gyflym, dylid ystyried pob defnydd arfaethedig o AI mewn ymchwil fel y gall ymchwilwyr a'r broses adolygu moeseg ystyried a gwahaniaethu'n glir rhwng defnyddiau cyfreithlon a'r rhai a allai arwain at gamymddwyn ymchwil, arferion sylfaenol anfoesegol neu ganlyniadau anfwriadol posibl. Cyn defnyddio AI, dylai pob aelod o staff ac ymchwilwyr ôl-raddedig ystyried felly a yw eu defnydd o AI yn cynnal yr egwyddorion moesegol a'r safonau uniondeb ymchwil a ddisgrifir yn y Polisi hwn, yn ogystal ag unrhyw ystyriaethau cyfreithiol a rheoleiddiol a allai godi (megis diogelu data a thorri ED). Dylai goruchwylwyr a myfyrwyr ymchwil hefyd gyfeirio at Ganllawiau Deallusrwydd Artiffisial Cynhyrchiol y Brifysgol. Yn hyn o beth: 

Disgwylir i staff:

a) Gefnogi a chymryd rhan mewn cyfleoedd dysgu a gynigir i gefnogi llythrennedd AI, dealltwriaeth o ystyriaethau moesegol ac ystyriaethau eraill mewn perthynas â deallusrwydd artiffisial, a datblygiadau a defnyddiau posibl o ddeallusrwydd artiffisial yn y dyfodol.
b) Ymgysylltu’n gynnar â myfyrwyr i sicrhau eu bod, man lleiaf, yn glir am y disgwyliadau sefydliadol a disgwyliadau rhaglenni unigol ynghylch defnyddio offer AI Cynhyrchiol.
c) Cefnogi ac arwain myfyrwyr tuag at lythrennedd AI, dealltwriaeth o ystyriaethau moesegol ac ystyriaethau eraill mewn perthynas â deallusrwydd artiffisial, a datblygiadau a defnyddiau posibl o ddeallusrwydd artiffisial yn y dyfodol.
d) Cynnig a gweithredu unrhyw newidiadau angenrheidiol i ddyluniadau ac asesiadau ymchwil i ystyried ac ymgorffori'r defnydd o dechnoleg AI.
e) Cymryd unrhyw gamau angenrheidiol i sicrhau uniondeb academaidd a'r defnydd moesegol a phriodol o ddeallusrwydd artiffisial, yn unol â pholisïau a chanllawiau'r Brifysgol.

Disgwylir i fyfyrwyr:

a) Gymryd rhan mewn cyfleoedd dysgu a gynigir i gefnogi llythrennedd AI, dealltwriaeth o ystyriaethau moesegol ac ystyriaethau eraill mewn perthynas â deallusrwydd artiffisial, a datblygiadau a defnyddiau posibl o ddeallusrwydd artiffisial yn y dyfodol.
b) Sicrhau uniondeb academaidd eu gwaith a'r defnydd moesegol a phriodol o ddeallusrwydd artiffisial, gan gynnwys deall bod ceisio hawlio cynnwys a gynhyrchwyd gan AI fel eu gwaith eu hunain yn cael ei ystyried yn gamymddwyn academaidd, oni bai ei fod wedi’i ganiatáu'n benodol. 

7. [bookmark: _Toc222231051][bookmark: _Hlk161672438]Deddfwriaeth Diogelu Data (Data Personol)
Rhaid i brosesu data ymchwil sy'n ymwneud â data personol gael ei gynnal yn unol â rhwymedigaethau'r Brifysgol fel Rheolydd Data o dan Ddeddf Diogelu Data 2018, y GDPR a GDPR y DU. Mae’r ddeddfwriaeth hon yn diffinio cyfrifoldeb y Brifysgol i sicrhau bod mesurau trefniadol a thechnegol priodol yn eu lle i ddiogelu data personol. Mae'r mesurau hyn wedi'u nodi ym Mholisi Rheoli Data Ymchwil PCYDDS. Wrth brosesu data ymchwil, rhaid i ymchwilwyr felly ddilyn y rhwymedigaethau a nodir yn y Polisi Rheoli Data Ymchwil sy'n rhoi:

· Arweiniad ar sail gyfreithlon prosesu data ymchwil personol ('tasg gyhoeddus').
· Arweiniad ar gynnal Asesiad o’r Effaith ar Ddiogelu Data (DPIA).
· Arweiniad ar y defnydd o hysbysiadau preifatrwydd / hysbysiadau preifatrwydd cymeradwy i'w defnyddio mewn cyd-destunau penodol.
· Polisïau a gweithdrefnau rhannu data.
· Polisïau a gweithdrefnau cadw data.
· Polisïau a gweithdrefnau dinistrio data.
· Canllawiau, polisïau a gweithdrefnau diogelwch data.
· Arweiniad ar drosglwyddo data personol yn rhyngwladol.
· Canllawiau, polisïau a gweithdrefnau ynghylch adrodd am dorri rheolau.
· Ceisiadau am hawliau testunau data.

Mae GDPR y DU yn ei gwneud yn ofynnol i ymchwilwyr integreiddio pryderon ynghylch diogelu data ym mhob agwedd ar eu gweithgareddau prosesu. Felly, disgwylir i'r rhai sy'n ymgymryd ag ymchwil gynnal ymwybyddiaeth o ofynion a rhwymedigaethau cyfredol a bennir gan y Brifysgol, a lle bo'n berthnasol, ofynion a rhwymedigaethau’r noddwr ymchwil, partneriaid ymchwil, cyflenwr data allanol ac unrhyw gyrff perthnasol eraill. Rhaid i ymchwilwyr y Brifysgol hefyd fabwysiadu arferion sy'n briodol ac yn cydymffurfio ag arfer gorau o fewn y maes pwnc. Dylai'r rhain gynnwys cymhwyso mesurau priodol i amddiffyn cyfranogwyr ymchwil trwy gydol cylch bywyd yr ymchwil.  Yn gyffredinol, rhaid i'r arferion hyn sicrhau bod unrhyw ddata personol a gesglir trwy weithgareddau ymchwil:

a) yn cael eu prosesu'n gyfreithlon, yn deg ac mewn modd tryloyw mewn perthynas ag unigolion.
b) yn cael eu casglu at ddibenion penodol, clir a chyfreithlon ac nad ydynt yn cael eu prosesu ymhellach mewn modd sy'n anghydnaws â'r dibenion hynny; ni ystyrir bod prosesu pellach at ddibenion archifo er budd y cyhoedd, dibenion ymchwil gwyddonol neu hanesyddol neu ddibenion ystadegol yn anghydnaws â'r dibenion cychwynnol. 
c) yn ddigonol, yn berthnasol ac yn gyfyngedig i'r hyn sy'n angenrheidiol mewn perthynas â'r dibenion y’u prosesir ar eu cyfer.
d) yn gywir a, lle bo angen, yn cael eu cadw'n gyfredol; rhaid cymryd pob cam rhesymol i sicrhau bod data personol sy'n anghywir, o ystyried y dibenion y’u prosesir ar eu cyfer, yn cael eu dileu neu eu cywiro yn ddi-oed.
e) yn cael eu cadw ar ffurf sy'n caniatáu adnabod gwrthrychau data am ddim mwy nag sy'n angenrheidiol at y dibenion y prosesir y data personol ar eu cyfer. Gellir storio data personol am gyfnodau hirach i'r graddau y bydd y data personol yn cael eu prosesu at ddibenion archifo er budd y cyhoedd, dibenion ymchwil gwyddonol neu hanesyddol neu ddibenion ystadegol yn amodol ar weithredu'r mesurau technegol a sefydliadol priodol sy'n ofynnol gan y GDPR er mwyn diogelu hawliau a rhyddid unigolion.
f) yn cael eu prosesu mewn modd sy'n sicrhau diogelwch priodol y data personol, gan gynnwys amddiffyniad rhag prosesu heb awdurdod neu anghyfreithlon a rhag colli, dinistrio neu ddifrodi damweiniol, gan ddefnyddio mesurau technegol neu sefydliadol priodol.

8. [bookmark: _Toc222231052]Cynllunio Rheoli Data Ymchwil 
Er mwyn cydymffurfio â rhwymedigaethau’r Brifysgol fel rheolydd data, mae cymeradwyaeth foesegol yn cynnwys asesiad o’r trefniadau arfaethedig ar gyfer rheoli unrhyw ddata ymchwil a gynhyrchir drwy gynnal yr ymchwil. Er bod hyn yn gonglfaen uniondeb ymchwil da, mae hefyd yn ofyniad cyfreithiol, gan fod y ddeddfwriaeth yn creu rhwymedigaeth gyfreithiol i ystyried a lliniaru materion diogelu data a phryderon am breifatrwydd adeg cynllunio prosiect, cyn y cesglir unrhyw ddata (gelwir hyn yn ‘ddiogelu data o'r cychwyn ac fel anghenraid’. 

Mae hyn yn arbennig o bwysig gan fod y Brifysgol hefyd yn cefnogi egwyddorion y Concordat ar Ymchwil Agored, sy'n cydnabod bod data ymchwil a ariennir yn gyhoeddus yn nwydd cyhoeddus ac yn cael eu cynhyrchu er budd y cyhoedd, a dylid cadw'r hyn sydd â gwerth hirdymor i barhau i fod yn hygyrch ac yn ddefnyddiol ar gyfer ymchwil yn y dyfodol. O ran rhannu data, mae hyn yn argymell, lle bo'n gyfreithlon gwneud hynny, y dylai canlyniadau cyhoeddedig bob amser gynnwys gwybodaeth am sut i gael mynediad at y data ategol, y dylid trefnu eu bod ar gael yn agored gyda chyn lleied o gyfyngiadau â phosibl mewn modd amserol a chyfrifol. 

Fel arfer da, dylai pob ymchwil a gynhelir yn y Brifysgol gynnwys asesiad o'r canlynol fel bod rheoli data ymchwil da yn cael ei ystyried  Os yw technolegau AI i'w defnyddio mewn unrhyw agwedd ar yr ymchwil, dylid cyfeirio'n benodol at y cynllun rheoli data ymchwil.

	Crynodeb o’r Data

	Asesiad o'r mathau o ddata y bydd yr ymchwil yn eu creu neu’n cael mynediad iddynt, a pham mae'r rhain yn angenrheidiol. 

	Cyfrifoldebau

	Neilltuo cyfrifoldebau ar gyfer rheoli data o fewn timau ymchwil 

	Casglu Data

	Y methodolegau arfaethedig a fydd yn cael eu defnyddio i greu'r data. 

	Asesu data presennol

	Esboniad o'r ffynonellau data presennol a fydd yn cael eu defnyddio gan y prosiect ymchwil a dadansoddiad o'r bylchau a nodwyd  rhwng y data sydd ar gael ar hyn o bryd a'r data sy'n ofynnol ar gyfer yr ymchwil.

	Rheoli a churadu data
	Cynlluniau ar gyfer paratoi, trefnu a dogfennu data.


	Sicrhau ansawdd data

	Gweithdrefnau ar gyfer sicrhau ansawdd a fydd yn cael eu cynnal ar y data a gesglir ar adeg casglu data, cofnodi data, digido a gwirio data.

	Storio Data yn y Tymor Byr

	Sut y bydd y data’n cael eu storio yn y tymor byr yn ystod yr ymchwil, gan gynnwys trefniadau ar gyfer mynediad at ddata, diogelwch a gweithdrefnau gwneud copi wrth gefn sy'n ofynnol i sicrhau bod y data a'r metadata’n cael eu storio'n ddiogel yn ystod oes y prosiect.

	Storio a Chadw Data yn y Tymor Hir 
	Pa ddata fydd o werth hirdymor ac y dylid eu cadw, eu rhannu, a/neu eu diogelu? Sut bydd y data’n cael eu cadw yn y tymor hir? Am ba hyd y bydd y data’n cael eu storio a pham?

	Dogfennaeth a Metadata
	Sut bydd y data’n cael eu dogfennu yn ystod ymchwil i ddarparu gwybodaeth gyd-destunol o ansawdd uchel?

	Rhannu Data

	A fydd y data’n cael eu rhannu a beth fydd eu gwerth i bobl eraill? Oes angen unrhyw gyfyngiadau ar rannu data? A fydd angen diweddaru’r data? Os bydd, rhowch gynlluniau i’r dyfodol ar gyfer diweddaru. 

	Ystyriaethau Moesegol a Chyfreithiol

	Beth yw'r ystyriaethau cyfreithiol a moesegol o ran casglu / prosesu'r data? Rhaid i gynlluniau sôn yn benodol am y gweithdrefnau arfaethedig i drin caniatâd ar gyfer rhannu data ar gyfer data a gafwyd gan gyfranogwyr dynol. Rhaid prosesu'r holl ddata yn unol â Pholisi Rheoli Data Ymchwil PCYDDS, sy'n nodi ein rhwymedigaethau o dan Ddeddf Diogelu Data'r DU (2018) a GDPR y DU. 

	Hawlfraint a Hawliau Eiddo Deallusol
	Pwy fydd yn berchen ar hawlfraint a Hawliau Eiddo Deallusol unrhyw ddata newydd?

	Adnoddau
	Pa adnoddau fydd eu hangen arnoch i gyflawni'ch cynllun?



Tabl 1. Cynllunio Rheoli Data Ymchwil o’r cychwyn ac fel anghenraid

9. [bookmark: _Toc222231053]Asesiad o'r Effaith ar Ddiogelu Data (DPIA)
Mae deddfwriaeth Diogelu Data’r DU wedi’i wneud yn orfodol i brosesyddion data gwblhau Asesiad o’r Effaith ar Ddiogelu Data (DPIA) ar gyfer prosesu data risg uwch. Asesiad ychwanegol yw DPIA i helpu ymchwilwyr i nodi unrhyw risgiau posibl a allai fod gan brosiect o ran ymyrryd â phreifatrwydd cyfranogwyr ac mae’n helpu i weithredu mesurau a rheolaethau priodol i leihau a rheoli’r risgiau hynny. Yn y rhan fwyaf o achosion bydd ymchwilwyr a myfyrwyr ymchwil ôl-raddedig sy’n llenwi ffurflen PG2 Cais am Gymeradwyaeth Foesegol yn darparu gwybodaeth ddigonol i’r Brifysgol ddeall unrhyw risgiau prosesu data ac i fod yn fodlon bod mesurau rheoli cadarn priodol wedi’u hymgorffori yng nghynllun yr ymchwil. Fodd bynnag, mewn achosion ble nodir lefelau risg uwch, neu ble gallai’r prosiect gynnwys ystyriaethau diogelu data cymhleth, dylai’r Pwyllgor Moeseg Ymchwil ofyn am gynnal Asesiad o’r Effaith ar Ddiogelu Data (DPIA). Ymgynghorir â Swyddog Diogelu Data’r Brifysgol ym mhob achos o’r fath a bydd yn ofynnol rhoi cymeradwyaeth ychwanegol. 

Mae’r dangosyddion risg uchel a allai alw am DPIA yn cynnwys ymchwil ble’r ydym yn bwriadu gwneud y canlynol, ond heb fod yn gyfyngedig i’r rhain:

a) Defnyddio proffilio systematig a helaeth neu system benderfynu awtomataidd i wneud penderfyniadau arwyddocaol am bobl, neu sy’n effeithio’n sylweddol arnynt. 
b) Prosesu data categori arbennig, data troseddau neu ddata personol iawn ar raddfa fawr.
c) Monitro’n systematig ar raddfa fawr fannau y mae gan y cyhoedd fynediad iddynt.
d) Casglu neu ddadansoddi data sy’n cynnwys y defnydd o dechnolegau arloesol, neu gymhwysiad newydd o dechnolegau presennol (fel Deallusrwydd Artiffisial neu’r Rhyngrwyd Pethau).
e) Prosesu data biometrig neu enetig. 
f) Cyfuno, cymharu neu gydweddu data o nifer o ffynonellau, a allai, o’u cyfuno, roi darlun llawnach o destun(au) data adnabyddadwy mewn ffordd sy’n debygol o fynd tu hwnt i ddisgwyliadau rhesymol y testun(au) data.
g) Prosesu data personol heb ddarparu hysbysiad preifatrwydd neu daflen wybodaeth i gyfranogwyr yn uniongyrchol i’r unigolyn
h) Prosesu data personol mewn ffordd sy’n cynnwys tracio lleoliad neu ymddygiad unigolion ar-lein neu all-lein
i) Prosesu data personol a allai arwain at risg o niwed pe bai tor diogelwch. Prosesu data sy’n ymwneud â thestunau data agored i niwed ble mae risg sylweddol y gallai amgylchiadau gyfyngu ar eu gallu i gydsynio’n rhydd neu wrthwynebu i’w data personol gael eu prosesu, neu i ddeall goblygiadau hynny.

10. [bookmark: _Toc222231054]Iechyd, Diogelwch a Llesiant
Cyfrifoldeb yr ymchwilydd sy'n gwneud y cynnig yw nodi risgiau rhesymol ragweladwy sy'n gysylltiedig â'u hymchwil a rheoli'r risgiau cyn belled ag y bo'n rhesymol ymarferol. Mae gan ymchwilwyr gyfrifoldeb i amddiffyn yr holl gyfranogwyr, gan gynnwys y rhai a nodwyd fel cyfranogwyr posibl, rhag niwed y gellir ei osgoi sy'n deillio o'u hymchwil. Mae gan ymchwilwyr gyfrifoldeb hefyd i ystyried eu diogelwch eu hunain a diogelwch unrhyw gyd-ymchwilwyr neu gydweithwyr. Ni ddylai pobl sy’n cymryd rhan mewn ymchwil fod yn agored i risgiau sy’n fwy na neu’n ychwanegol at y risgiau y deuant ar eu traws yn eu bywydau arferol. Mae gan yr holl gyfranogwyr, staff a myfyrwyr sy'n rhan o'r ymchwil yr hawl i ddisgwyl amddiffyniad rhag niwed corfforol, seicolegol, cymdeithasol, cyfreithiol ac economaidd bob amser yn ystod ymchwiliad. Gall rhai ymchwil hefyd gyflwyno risgiau cyfreithiol, economaidd a/neu o ran enw da i'r Brifysgol. Os disgwylir y gallai niwed, anesmwythyd anarferol neu ganlyniadau negyddol eraill ddigwydd yn ystod neu ar ôl cymryd rhan mewn prosiect ymchwil, dylai'r ymchwilydd dynnu sylw at hyn yn ystod y broses cymeradwyo moeseg a chwblhau asesiad risg llawn.  

Fel rhan o'r broses cymeradwyo moesegol ar gyfer ymchwil sy'n cynnwys cyfranogwyr dynol, mae'n ofynnol i chi nodi risgiau posibl sy'n gysylltiedig â'ch ymchwil a'r camau y byddwch chi'n eu cymryd i liniaru risg. Efallai y gofynnir i chi gyflwyno asesiad risg manylach pellach. Mae'r broses asesu risg yn archwiliad gofalus o'r hyn a allai achosi niwed, pwy neu beth allai gael ei niweidio a sut. Bydd yn eich helpu i benderfynu pa fesurau rheoli risg sydd eu hangen ac a ydych chi'n gwneud digon i ddileu, addasu neu liniaru'r risgiau. Bydd hyn yn cael ei gyfeirio at Swyddogion Iechyd a Diogelwch y Brifysgol am gyngor pellach. Bydd angen i ymchwilwyr fod yn gymwys ac yn gyfarwydd â'r gwaith neu wybod ble i gael cyngor arbenigol i sicrhau eu bod wedi nodi risgiau rhesymol ragweladwy.

Mae’r canlynol yn risgiau nodweddiadol y mae angen eu hystyried fel rhan o foeseg ymchwil:

a) Risgiau cymdeithasol: datgeliadau a allai effeithio ar statws cyfranogwyr yn y gymuned, yn eu teulu, a'u swydd.
b) Risgiau cyfreithiol: gweithgareddau a allai arwain at drosedd yn cael ei chyflawni gan y cyfranogwr, ymchwilwyr a/neu’r Brifysgol; gweithgareddau a allai arwain at gyfranogwr yn datgelu gweithgarwch troseddol i ymchwilydd a fyddai'n golygu bod angen hysbysu awdurdodau gorfodi; gweithgareddau a allai arwain at hawliad sifil am iawndal.
c) Niwed economaidd: niwed ariannol i gyfranogwr, ymchwilydd a / neu’r Brifysgol trwy ddatgelu neu ddigwyddiad arall.
d) Risg i enw da: niwed i ganfyddiad y cyhoedd o'r Brifysgol neu enw da’r Brifysgol / ymchwilwyr yng ngolwg cyllidwyr, y gymuned ymchwil a/neu'r cyhoedd yn gyffredinol. 
e) Risgiau diogelu: Risg i bobl ifanc, oedolion agored i niwed a / neu ymchwilydd yn sgil ymddygiad amhriodol, cam-drin neu gamfanteisio. Risg i ymchwilydd o fod mewn sefyllfa peryglus i’w enw da, lle gallai fod cyhuddiadau o ymddygiad amhriodol.

Mae’r canlynol yn risgiau iechyd a diogelwch y mae angen eu hystyried fel rhan o foeseg ymchwil:

f) Peryglon y lleoliad: er enghraifft: tân; ymweld â neu weithio yng nghartrefi’r cyfranogwyr; gweithio mewn lleoliadau anghysbell ac mewn ardaloedd trosedd uchel; teithio dramor; tywydd poeth, oer neu eithafol; gweithio ar neu gerllaw dŵr. Lleoliadau gwaith peryglus hefyd, megis safleoedd adeiladu, mannau cyfyng, toeau neu labordai. Ar gyfer teithio dramor, bydd angen i ymchwilwyr wirio gwybodaeth sy’n benodol i wlad / dinas, gofynion iechyd teithio ac ystyried trefniadau brys fel rhan o'u gwaith cynllunio ymchwil. Ym mhob achos rhaid dilyn Polisi Teithio Rhyngwladol y Brifysgol. 
g) Peryglon y gweithgarwch: er enghraifft: gweithgareddau a allai fod yn niweidiol yn feddyliol; gwaith a chynnwys gofidus ac sy’n peri straen; gyrru; baglu neu lithro; cwympo o uchder; gwaith corfforol anodd; codi, cario, gwthio a thynnu llwythi; gweithio yn ystod y nos a phenwythnosau.
h) Peiriannau ac offer: er enghraifft: peryglon ergonomig, gan gynnwys gweithfannau ac offer cyfrifiadurol; cysylltiad â thrydan; cysylltiad â rhannau symudol, sy’n cylchdroi, sy’n alldaflu neu’n torri mewn peiriannau ac offerynnau; rhyddhau ynni o beiriannau ac offerynnau yn ddamweiniol.
i) Cemegion a sylweddau peryglus eraill: defnyddio, cynhyrchu, storio, cludo a gwastraff cemegion a sylweddau peryglus a’u rhyddhau’n ddamweiniol; sylweddau fflamadwy, peryglus a ffrwydrol; nwyon sy’n mygu; alergenau; cyfryngau biolegol, gwaed a chynhyrchion gwaed. 
j) Cyfryngau ffisegol: er enghraifft: amlygiad i sŵn gormodol, dirgryniad llaw neu fraich a dirgryniad corff cyfan; ymbelydredd ïoneiddio; laserau; ymbelydredd optegol artiffisial a meysydd electromagnetig. 

11. [bookmark: _Toc222231055]Teithio Rhyngwladol 
Rhaid i holl fusnes y Brifysgol, gan gynnwys ymchwil, sy'n gofyn am deithio dramor, ddilyn polisi Teithio Rhyngwladol PCYDDS. Dylid cynllunio pob taith ryngwladol ddigon ymlaen llaw cyn i'r Rheolwr Awdurdodi gydsynio i'r daith fynd yn ei blaen. Mae'r tîm Iechyd a Diogelwch yn gyfrifol am gefnogi holl feysydd y Brifysgol i ddeall a chydymffurfio â'r polisi Teithio Rhyngwladol. Mae rhagor o wybodaeth ar gael ar y tudalennau mewnrwyd Teithio Rhyngwladol a thrwy e-bost i healthandsafety@uwtsd.ac.uk 

12. [bookmark: _Toc222231056]Y Gymraeg 
Mae PCYDDS yn cefnogi ac yn annog amgylchedd ymchwil Cymraeg a dwyieithog ffyniannus ar draws amrywiaeth o ddisgyblaethau. Gall hyn gynnwys sicrhau bod anghenion cyfrwng Cymraeg yn cael eu hystyried ar ddechrau'r broses ymchwil o ran cynigion, dyluniad methodolegol a lledaenu allbynnau ymchwil, yn ogystal â datblygu a chefnogi ymchwilwyr. Sefydlodd Mesur y Gymraeg (Cymru) 2011 fframwaith cyfreithiol i osod dyletswydd ar rai sefydliadau, gan gynnwys PCYDDS, i gydymffurfio â safonau ymddygiad mewn perthynas â'r iaith Gymraeg wrth weithredu yng Nghymru. Mae'r Safonau hyn yn rhoi hawliau i fyfyrwyr a'r cyhoedd ddefnyddio'r Gymraeg pan fyddant yn dod i gysylltiad â'r Brifysgol. Wrth gynnal ymchwil yng Nghymru, anogir pawb sy'n ymwneud â'r ymchwil, gan gynnwys partneriaid, i ystyried y gynulleidfa a'r pwnc ymchwil yn ofalus wrth ddod i gasgliad terfynol ynghylch a ddylid darparu holiaduron, ffurflenni, ac ati, dwyieithog a thrwy hynny roi ystyriaeth briodol i bobl ddefnyddio'r Gymraeg.

13. [bookmark: _Toc222231057]Ymchwil Iechyd a Gofal Cymdeithasol 
Mae angen ymarfer diwydrwydd dyladwy cychwynnol ar unrhyw ymchwil iechyd a gofal cymdeithasol, a gaiff ei gynnal gan INSPIRE. Pwrpas yr ymarfer diwydrwydd dyladwy yw sicrhau bod gan y Brifysgol y gallu i ymgymryd â'r ymchwil, naill ai'n annibynnol neu mewn cydweithrediad â phartneriaid ymchwil, ac i bennu'r lefel gymesur o gymeradwyaeth foesegol y mae'n rhaid ei chael. Bydd hyn yn cynnwys cyngor ar drefniadau cydweithredol addas a chyfranogiad priodol ymchwilwyr PCYDDS yn yr astudiaeth ymchwil arfaethedig. At ddibenion y Polisi hwn, mae ymchwil Iechyd a Gofal Cymdeithasol yn cynnwys ymchwil sy'n cynnwys unrhyw un o'r canlynol, ond heb fod yn gyfyngedig i’r rhain:

Y tu allan i leoliadau'r GIG:

a) Cyfranogwyr sydd wedi'u recriwtio ar sail cyflyrau meddygol ac iechyd, cyfnod bywyd neu briodoleddau corfforol neu feddyliol eraill.
b) Cyfranogwyr a fydd yn cymryd rhan mewn ymarfer corff, gweithgarwch neu ymdrech gorfforol o unrhyw fath, neu sy'n defnyddio offer ymarfer corff, dyfeisiau cynorthwyol neu gyfarpar arall at ddibenion yr astudiaeth ymchwil. Mae hyn yn cynnwys ymyriadau sy'n aflonyddu cyn lleied â phosibl. 

Mewn unrhyw leoliadau, gan gynnwys y GIG:

c) Cleifion y GIG
d) Staff neu adeiladau'r GIG
e) Treialon clinigol 
f) Gwybodaeth gyfrinachol am gleifion
g) Deunydd wedi’i ffurfio o gelloedd dynol neu sy'n cynnwys celloedd dynol
h) Cleifion sy'n derbyn gofal mewn cartrefi nyrsio yn y sector preifat a gwirfoddol
i) Cysylltiad ag ymbelydredd ïoneiddio
j) Dyfeisiau meddygol heb farc CE neu â marc CE sydd wedi'u haddasu neu sy'n cael eu defnyddio at ddiben newydd
k) Cynnyrch meddyginiaethol ymchwiliol
l) Bydwragedd wrth eu gwaith sy’n cynnal treial clinigol.
m) Gwybodaeth warchodedig o gofrestr yr Awdurdod Ffrwythloni Dynol ac Embryoleg
n) Gwerthusiad o Wasanaeth y GIG 

Nawdd

Rhaid i bob ymchwil iechyd a gofal cymdeithasol gael noddwr. Mae Fframwaith Polisi'r DU ar gyfer Iechyd a Gofal Cymdeithasol a luniwyd gan yr Awdurdod Ymchwil Iechyd yn nodi egwyddorion arfer da wrth reoli a chynnal ymchwil iechyd a gofal cymdeithasol yn y DU. Mae'r egwyddorion hyn yn diogelu ac yn hyrwyddo buddiannau cleifion, defnyddwyr gwasanaeth a'r cyhoedd mewn ymchwil iechyd a gofal cymdeithasol trwy ddisgrifio ymddygiad moesegol a rheolaeth gymesur, seiliedig ar sicrwydd, o ymchwil iechyd a gofal cymdeithasol, er mwyn cefnogi a hwyluso ymchwil o ansawdd uchel yn y DU y mae gan gleifion, defnyddwyr gwasanaeth a'r cyhoedd hyder ynddo. Fel y'i diffinnir gan y Fframwaith, y noddwr yw'r unigolyn, y sefydliad neu'r bartneriaeth sy'n cymryd cyfrifoldeb cyffredinol am sicrhau bod trefniadau cymesur, effeithiol ar waith i sefydlu, rhedeg ac adrodd ar brosiect ymchwil. 

Ni fydd y Brifysgol o dan unrhyw amgylchiadau yn gweithredu fel noddwr ymchwil iechyd a gofal cymdeithasol (h.y. yr hyn sy'n gofyn am gymeradwyaeth gan Bwyllgor Moeseg Ymchwil y GIG). Ym mhob achos, felly, rhaid i bartner cydweithredol priodol arwain yr ymchwil, cyflogi'r Prif Ymchwilydd a gweithredu fel y noddwr. Rhaid i ymchwilwyr sy'n bwriadu gweithio ar brosiectau sy'n ymwneud ag ymchwil iechyd a gofal cymdeithasol wirio a yw eu hastudiaeth yn bodloni diffiniad HRA o ymchwil [footnoteRef:1] ac a ddylai gael adolygiad moesegol gan Bwyllgor Moeseg Ymchwil y GIG. Gellir gwneud hyn trwy Offeryn Penderfynu'r Awdurdod Ymchwil Iechyd [footnoteRef:2].  Ym mhob achos, dylid ymgynghori ag INSPIRE yng nghamau cynharaf cynllunio prosiect, a fydd yn trefnu adolygiad diwydrwydd dyladwy cychwynnol ac yn darparu cyngor ar drefniadau cydweithredol addas, a chyfranogiad priodol ymchwilwyr PCYDDS yn yr astudiaeth ymchwil arfaethedig.  [1:  https://www.hra-decisiontools.org.uk/research/docs/DefiningResearchTable_Oct2022.pdf ]  [2:  https://www.hra-decisiontools.org.uk/research/ ] 


Cyfrifoldebau Noddwyr. 

Mae gan y noddwr gyfrifoldeb cyffredinol am yr ymchwil, gan gynnwys y canlynol:

a) Nodi a mynd i'r afael ag ymchwil sydd wedi'i ddylunio neu wedi'i gynllunio'n wael a chynigion, protocolau neu gymwysiadau ymchwil o ansawdd gwael, a sicrhau bod cynigion a phrotocolau ymchwil:
· yn ystyried adolygiadau systematig o dystiolaeth ymchwil bresennol berthnasol ac ymchwil berthnasol arall sydd ar y gweill,
· yn gwneud defnydd priodol o gyfranogiad cleifion, defnyddwyr gwasanaeth a'r cyhoedd, ac
· yn wyddonol gadarn (e.e. drwy adolygiad arbenigol annibynnol), yn ddiogel, yn foesegol, yn gyfreithiol ac yn ymarferol ac yn parhau i fod felly trwy gydol yr ymchwil, gan ystyried datblygiadau tra bod yr ymchwil yn parhau;
b) Bodloni ei hun bod yr ymchwilwyr, y tîm ymchwil a'r safleoedd ymchwil yn addas;
c) Sicrhau bod rolau a chyfrifoldebau'r partïon sy'n ymwneud â'r ymchwil ac unrhyw ddirprwyo gan noddwr ei dasgau wedi’u cytuno a'u dogfennu;
d) Sicrhau bod darpariaeth ddigonol ar gyfer yswiriant neu indemniad i gwmpasu rhwymedigaethau a allai godi mewn perthynas â dylunio, rheoli a chynnal y prosiect ymchwil; a
e) Sicrhau bod trefniadau priodol yn cael eu gwneud ar gyfer sicrhau bod gwybodaeth am yr ymchwil ar gael i'r cyhoedd cyn iddo ddechrau (oni bai y cytunir i oedi hynny gan neu ar ran y pwyllgor moeseg ymchwil); cytuno ar drefniadau priodol ar gyfer gwneud data a meinweoedd yn hygyrch, gyda chydsyniad digonol a threfniadau diogelu preifatrwydd, mewn modd amserol ar ôl iddo orffen; a sicrhau bod trefniadau ar gyfer gwybodaeth am ganfyddiadau'r ymchwil ar gael, gan gynnwys, lle bo'n briodol, i gyfranogwyr;
f) Sicrhau, lle bo’n ddisgwyliedig neu’n ofynnol, bod yr ymchwil yn cael cymeradwyaeth gan bwyllgor moeseg ymchwil ac unrhyw gyrff cymeradwyo perthnasol eraill cyn iddo ddechrau;
g) Gwirio bod trefniadau rheoleiddiol ac ymarferol ar waith, cyn caniatáu i'r ymchwil ddechrau mewn modd diogel ac amserol;
h) Gosod a chadw trefniadau ar waith ar gyfer cyllido a rheoli’r prosiect ymchwil yn ddigonol, gan gynnwys rheoli risg a rheoli data yn gymwys;
i) Sicrhau bod gweithdrefnau a threfniadau effeithiol yn parhau ar waith ac y cedwir atynt ar gyfer adrodd (e.e. adroddiadau cynnydd, adroddiadau diogelwch) ac ar gyfer monitro'r ymchwil, gan gynnwys y dull o’i gynnal ac addasrwydd parhaus y cynnig neu'r protocol a gymeradwywyd yng ngoleuni digwyddiadau niweidiol neu ddatblygiadau eraill. 

Cydymffurfio

Ni fydd angen i ymchwil sydd wedi’i gymeradwyo gan Bwyllgor Moeseg Ymchwil y GIG drwy’r Gwasanaeth Moeseg Ymchwil Cenedlaethol (NRES) gael cymeradwyaeth Moeseg ychwanegol gan Bwyllgor Moeseg PCYDDS. Bydd Cadeirydd Pwyllgor Moeseg Ymchwil PCYDDS, gan ymgynghori â’r Pennaeth Datblygu Ymchwil, yn rhoi cadarnhad ysgrifenedig o gydymffurfio ar ran y Brifysgol, fel sy’n ofynnol gan Fframwaith Polisi’r DU. 

14. [bookmark: _Toc222231058]Ymchwil sy'n ymwneud ag Anifeiliaid
Mae defnyddio anifeiliaid mewn ymchwil yn cael ei reoli a'i fonitro'n fanwl gan y gyfraith a chan y Swyddfa Gartref, yn benodol o dan Ddeddf Anifeiliaid (Gweithdrefnau Gwyddonol) 1986 a'i chodau ymarfer a phrosesau cysylltiedig. Mae'r Ddeddf yn rheoleiddio triniaethau sy'n cael eu cynnal ar anifeiliaid gwarchodedig at ddibenion gwyddonol neu addysgol a allai achosi poen, dioddefaint, gofid neu niwed parhaol. O dan y Ddeddf, mae anifail gwarchodedig yn golygu ‘unrhyw fertebrat byw, ac eithrio dyn, ac unrhyw geffalopod byw'. Nid oes gan y Brifysgol Drwydded Sefydliad a gyhoeddwyd gan y Swyddfa Gartref ac felly rhaid i ymchwilwyr sicrhau bod unrhyw waith arfaethedig sy'n ymwneud ag anifeiliaid fod naill ai wedi'i eithrio o'r Ddeddf neu y tu hwnt i'w chwmpas. Efallai y bydd dal angen cymeradwyaeth foesegol allanol gan Gymdeithas Frenhinol y Llawfeddygon Milfeddygol ar ymchwil eithriedig, er enghraifft sy'n cynnwys arfer milfeddygol arferol neu ymchwil milfeddygol clinigol. 

Wrth ymgymryd ag ymchwil cydweithredol sy'n ymwneud ag anifeiliaid, rhaid sicrhau Pwyllgor Moeseg Ymchwil PCYDDS bod y sefydliad(au) partner yn cydymffurfio â'r fframwaith rheoleiddiol neu'r ddeddfwriaeth briodol, a bod ganddynt gymeradwyaeth gan eu Pwyllgor Moeseg Ymchwil lleol. Rhaid i unrhyw waith o'r fath ddilyn canllawiau’r Ganolfan Genedlaethol ar gyfer Disodli, Mireinio a Lleihau Profi ar Anifeiliaid mewn Ymchwil, a elwir y “3Rs” yn Saesneg. 

Pan fo anifeiliaid yn cael eu harsylwi yn eu cynefin naturiol, rhaid cymryd gofal i beidio â difrodi eu hamgylchedd a, lle bo'n berthnasol, rhaid cael trwyddedau swyddogol gan gorff llywodraethu priodol y wlad dan sylw cyn tarfu ar unrhyw anifeiliaid neu eu casglu i'w hastudio. 

Ym mhob achos, rhaid ceisio cyngor gan INSPIRE ar gyfer unrhyw ymchwil arfaethedig sy'n ymwneud ag anifeiliaid, naill ai yn PCYDDS, neu gan gydweithwyr ymchwil mewn partneriaeth â PCYDDS. Dylid gwneud hyn yng nghyfnod cynnar iawn dylunio’r ymchwil, fel y gellir cynnal ymarfer diwydrwydd dyladwy priodol.


15. [bookmark: _Toc222231059]Diogelu plant 
Bydd yn ofynnol i ymchwil ar unrhyw lefel (e.e. israddedig, ôl-raddedig, staff) sy’n cynnwys cyswllt fesul un neu gyswllt arall heb oruchwyliaeth â phlant gael gwiriad cyfredol manylach gan y Gwasanaeth Datgelu a Gwahardd ar gyfer gwaith a wneir trwy’r Brifysgol. Mae’r DBS yn cydnabod bod y wybodaeth yn y Datgeliad Safonol a Manylach yn hynod o sensitif a phersonol, felly mae wedi cyhoeddi Cod Ymarfer a chanllawiau i gyflogwyr ar gyfer y rheini sy’n derbyn Datgeliadau i sicrhau eu bod yn cael eu trin yn deg a’u defnyddio’n briodol. Rhaid i sefydliadau sydd am ddefnyddio gwiriadau DBS gydymffurfio â Chod Ymarfer y DBS. Mae polisi’r Brifysgol ar gael gan Adnoddau Dynol.

16. [bookmark: _Toc222231060]Pobl sy'n agored i niwed
Ar wahân i blant a phobl ifanc, nid yw'r Brifysgol yn rhagnodi rhestr o'r rhai sy'n cael eu hystyried yn agored i niwed yn nhermau ymchwil. Wrth ystyried a oes cyfranogwyr y gallai eu gallu i wneud penderfyniadau fod yn gyfyngedig, neu a allai fod yn agored i gamfanteisio neu fathau eraill o niwed, mewn unrhyw brosiect, dylai ymchwilwyr ystyried yn ofalus ryngweithiad y cwestiynau ymchwil, dyluniad a methodoleg yr ymchwil, a'r meini prawf a gweithdrefnau recriwtio. Yn benodol, dylai ymchwilwyr ystyried y cysylltiadau pŵer o fewn prosiect ymchwil, gan gynnwys y rhai sy'n gysylltiedig ag unrhyw borthgeidwaid a allai fod yn ymwneud â chael mynediad at gyfranogwyr, eu hadnabod neu eu recriwtio. Mae hyn yn arbennig o berthnasol i ryddid darpar gyfranogwr ymchwil i weithredu neu beidio mewn perthynas â'u cyfranogiad yn y prosiect (e.e. cydsyniad), gan gynnwys eu hawl a'u gallu i dynnu'n ôl. Wrth ystyried y materion hyn, dylai ymchwilwyr fod yn ymwybodol bod rhai grwpiau sy'n fwy tebygol o fod yn agored i niwed, yn aml ar sail camdriniaeth hanesyddol poblogaethau difreintiedig neu sydd wedi’u sefydliadoli, gan gynnwys carcharorion, personél milwrol, ac amrywiol gategorïau o bobl anabl, ond nid y rhain yn unig. 

Felly, dylai ymchwilwyr roi sylw arbennig i driniaeth hanesyddol ac amgylchiadau presennol sy'n dylanwadu ar y potensial i gyfranogwyr gael eu hystyried yn agored i niwed oherwydd eu bod yn disgyn i un neu fwy o'r categorïau canlynol:
a) Grwpiau wedi’u sefydliadoli;
b) Grwpiau lle gallai'r gallu i gydsynio fod yn broblem;
c) Grwpiau sydd yn draddodiadol wedi’u hymyleiddio, eu stigmateiddio, neu sydd dan anfantais mewn ffordd arall;
d) Pobl sy'n byw mewn amodau neu amgylcheddau peryglus neu dlawd;
e) Pobl sy'n cymryd rhan mewn ymddygiadau peryglus;
f) Poblogaethau sydd wedi cael eu gor-ymchwilio.

Mewn rhai achosion, gallai cyfranogwyr gael eu gwneud yn agored i niwed o ganlyniad i sensitifrwydd y pwnc ymchwil. Mae pynciau sensitif yn cynnwys y canlynol ond heb fod yn gyfyngedig i’r rhain:
g) Y rhai nad ydynt yn rhan o drafodaethau bob dydd, y rhai sydd yn tabŵ, neu sy’n cael eu stigmateiddio mewn ffordd arall;
h) Y rhai sy'n ymwneud â gweithgareddau troseddol neu anghyfreithlon;
i) Y rhai sy'n debygol o achosi gofid i gyfranogwyr.

Wrth ystyried y materion hyn, dylai ymchwilwyr ystyried cyd-destunau cymdeithasol-ddiwylliannol yn ofalus wrth nodi sensitifrwydd, a bod yn ymwybodol y gall sensitifrwydd amrywio'n sylweddol rhwng grwpiau cymdeithasol-ddiwylliannol o fewn yr un lleoliad cymdeithasol neu amgylchedd.
Mae cysylltiad agos rhwng y mater hwn o fod yn agored i niwed a chwestiynau sy'n ymwneud â chydsyniad. Yn unol â hynny, dylid ystyried cyfranogwyr yn agored i niwed hefyd os oes materion sy'n gysylltiedig â’r canlynol:
j) Eu gallu i gydsynio;
k) Eu gallu i amgyffred a deall y broses gydsynio;
l) Eu gallu i gadw gwybodaeth;
m) Sicrhau gwirfoddolrwydd unrhyw gydsyniad;
n) Eu gallu i fynegi eu cydsyniad.

O safbwynt diogelu data, mae angen amddiffyniad arbennig ar bob person agored i niwed (plentyn ac oedolyn). Fel y nodir yn Adran 6, dylid cynnal DPIA pryd bynnag y byddwch yn gweithio gyda phobl agored i niwed.
17. [bookmark: _Toc222231061]Ymchwil mewn sefydliadau carchar a'r Gwasanaeth Prawf
Mae'n ofynnol i bob ymchwilydd sydd am gynnal ymchwil gyda staff a/neu droseddwyr mewn sefydliadau carchar, rhanbarthau’r Gwasanaeth Prawf neu ym Mhencadlys Gwasanaeth Carchardai a Phrawf Ei Fawrhydi (HMPPS) wneud cais ffurfiol am gymeradwyaeth ymchwil i Bwyllgor Ymchwil Cenedlaethol HMPPS (NRC). Mae’r NRC yn bodoli i sicrhau:

a. bod yr ymgeisydd ymchwil, y Weinyddiaeth Gyfiawnder (MOJ) a HMPPS yn cael y gwerth gorau o'r ymchwil a gynhelir
b. bod goblygiadau adnoddau ac effaith yr ymchwil ar gyflawni gweithredol yn cael eu hystyried
c. bod cadernid a pherthnasedd yr ymchwil yn cael eu hasesu'n ddigonol
d. bod materion diogelu/diogelwch data a moeseg ymchwil yn cael eu trin mewn modd cyson

Mae proses yr NRC yn berthnasol i bob astudiaeth a gwerthusiad sy'n cymhwyso dulliau ymchwil adnabyddadwy i gynhyrchu gwybodaeth feintiol a/neu ansoddol (trwy ystod o dechnegau, e.e. monitro ffurflenni, arsylwadau, arolygon, cyfweliadau, grwpiau ffocws) er mwyn mynd i'r afael â chwestiynau ymchwil penodol. Mae'r mathau o ymchwil yn cynnwys adolygiadau llenyddiaeth, asesiadau tystiolaeth cyflym, adolygiadau systematig, astudiaethau achos, astudiaethau ymchwil gweithredu, gwerthusiadau proses, gwerthusiadau effaith a gwerthusiadau economaidd ond heb fod yn gyfyngedig i’r rhain.

18. [bookmark: _Toc222231062]Ymchwil Cydweithredol
Yn gynyddol caiff ymchwil ei gynnal ar y cyd ag amrywiaeth o sefydliadau’r sector cyhoeddus, preifat a thrydydd sector, ar lefelau cenedlaethol, Ewropeaidd a rhyngwladol. Yn unol â chanllawiau'r Polisi hwn, rhaid i bob sefydliad gyflwyno'r cynnig ymchwil i'w systemau llywodraethiant ei hun ac ni fydd ymchwil yn dechrau tan y bydd pob corff yn fodlon fod yr holl faterion moesegol wedi'u datrys. Rhaid i'r trefniadau canlynol fod yn gymwys:

a) Os mai PCYDDS yw’r sefydliad arweiniol, (e.e. yn achos grant a ariennir yn allanol, y brifysgol sy’n dal y contract ymchwil gyda’r contractiwr dyfarnu neu sy’n cyflogi’r prif ymchwilydd/ymchwilydd arweiniol) bydd y Pwyllgor Moeseg Ymchwil yn ystyried y rhaglen ymchwil arfaethedig yn ei chyfanrwydd, yn hytrach na’r pecynnau gwaith hynny sy’n berthnasol i staff neu fyfyrwyr PCYDDS yn unig. 
b) Os mai PCYDDS sy’n cyflogi’r cyd-ymchwilydd/cyd-ymchwilwyr, neu sy’n arwain ar becynnau gwaith neu weithgareddau penodol, fel arfer dim ond ar gyfer yr ymchwil a wneir gan staff PCYDDS y mae angen cymeradwyaeth moeseg PCYDDS. Fodd bynnag, dylai’r cais am gymeradwyaeth moeseg roi digon o fanylion am y prosiect ymchwil yn ei gyfanrwydd i ganiatáu adolygiad gwybodus llawn gan y Pwyllgor Moeseg Ymchwil. Os bernir bod hynny’n briodol, bydd Pwyllgor Moeseg Ymchwil PCYDDS yn ystyried goblygiadau moesegol yr ymchwil yn ei gyfanrwydd (ni waeth a oes cymeradwyaeth wedi’i rhoi yn allanol eisoes).
c) Ni fydd angen i ymchwil sydd wedi’i gymeradwyo gan Bwyllgor Moeseg Ymchwil y GIG drwy’r Gwasanaeth Moeseg Ymchwil Cenedlaethol (NRES) gael cymeradwyaeth Moeseg ychwanegol gan Bwyllgor Moeseg Ymchwil PCYDDS. Bydd Cadeirydd y Pwyllgor Moeseg Ymchwil, gan ymgynghori â’r Pennaeth Datblygu Ymchwil, yn rhoi cadarnhad ysgrifenedig o gydymffurfio ar ran y Brifysgol, fel sy’n ofynnol gan Fframwaith Polisi’r DU.

Ym mhob achos, mae’n rhaid i ymchwilwyr gydymffurfio â’r rhwymedigaethau a nodir ym Mholisi Rheoli Data Ymchwil y Brifysgol ac ystyried priod rolau’r partïon o safbwynt rheolydd / prosesydd, a oes unrhyw elfen o gyd-reolaeth ac a oes angen cytundebau rhannu data / prosesu data priodol. Dylid ymgynghori â’r Pennaeth Datblygu Ymchwil a’r Swyddog Diogelu Data ym mhob achos.

19. [bookmark: _Toc222231063]Cynnal ymchwil y tu allan i’r DU 
Mewn prosiectau cydweithredu rhyngwladol, dylai partneriaid gytuno i gynnal eu hymchwil yn ôl yr un safonau uchel o uniondeb ymchwil ag a ddisgwylir yn y DU ac i ymchwilio i unrhyw wyriad tybiedig oddi wrth y safonau hyn. Fodd bynnag, mae’n rhaid i ymchwilwyr sicrhau hefyd eu bod yn cydymffurfio ag unrhyw ofynion cyfreithiol a moesegol yn y wlad/gwledydd lle cynhelir yr ymchwil. Ym mhob achos, dylid cynnal asesiad diwydrwydd dyladwy priodol i ffurfio barn wybodus am sefydlogrwydd partner. Dylid ymgynghori â Pholisi Ymchwil ac Arloesi Dibynadwy PCYDDS a'i ddilyn yn hyn o beth. Pan nodir risg i ganfyddiadau'r prosiect a'r defnyddiau posibl, dylid gweithredu mesurau lliniaru rhesymol a chymesur yn unol â pharodrwydd PCYDDS i dderbyn risg cyn i'r cydweithrediad gael ei gytuno. Mae enghreifftiau o ffactorau y gellid eu hystyried wrth nodi risg wedi’u crynhoi isod, ac wedi'u nodi'n llawn yn y Polisi Ymchwil ac Arloesi Dibynadwy. 

a) Asesu Addasrwydd Partneriaid. Rhaid cynnal asesiad diwydrwydd dyladwy priodol o unigolion a/neu sefydliadau partner cydweithredol ariannol ac anariannol posibl. Enghreifftiau o ffactorau y gellid eu hystyried wrth nodi risg yw natur gweithgarwch y prosiect a’r allbynnau a ragwelir; y potensial ar gyfer defnydd anfoesegol neu ddeuol o wybodaeth prosiect a/neu allbynnau; y potensial am dwyll, llwgrwobrwyo a llygredigaeth.
b) Fframwaith Cyfreithiol a Chysylltiadau. Mae angen dealltwriaeth o fframwaith cyfreithiol a chyfansoddiad y sefydliad partner a/neu’r wlad y mae’n gweithredu ynddynt, pwy y mae’n eiddo iddo ac a oes ganddo unrhyw gysylltiadau ffurfiol gydag endidau eraill megis busnesau eraill, adrannau’r llywodraeth neu’r fyddin. Os bydd unrhyw gysylltiadau’n achosi risg posibl i uniondeb y modd yr ymdrinnir â gwybodaeth neu allbynnau’r prosiect, yna dylid gweithredu mesurau lliniaru.
c) Gwerthoedd. Mae’n bwysig deall gwerthoedd democrataidd a moesegol y wlad y mae’r partner wedi’i leoli ynddi a lle gallai’r rhain fod yn wahanol i’n rhai ni, ac yn enwedig unrhyw effeithiau y gallai hynny eu cael ar gynnal yr ymchwil yn ddiogel a’r defnydd o allbynnau ymchwil. 
d) Gwrthdaro Buddiannau. Mae sicrhau ymwybyddiaeth ar lefel unigol o bobl sy’n rhyngweithio gyda PCYDDS yn hanfodol i asesu risgiau posibl yn gysylltiedig â diogelwch. Dylid ymgymryd â diwydrwydd dyladwy priodol i nodi gwrthdaro buddiannau cyfredol neu bosibl a achosir gan unigolion a fydd â mynediad ffisegol a/neu rithwir i PCYDDS drwy gyflogaeth, astudiaeth, cydweithrediad, ymweliadau neu fynediad at ddata. 
e) Rheoli Gwybodaeth a Rhannu Gwybodaeth. Rhaid prosesu’r holl ddata ymchwil ac eiddo deallusol yn unol â Pholisi Rheoli Data Ymchwil PCYDDS, Polisi Eiddo Deallusol Staff, a thrwy roi sylw dyledus i’r angen i ddiogelu gwybodaeth a rhannu gwybodaeth, sicrhau Seiberddiogelwch a rheoli mynediad. Rhaid storio data sensitif yn ddiogel ac, os defnyddir llwyfan a rennir i gyfnewid gwybodaeth, dylid gwahanu data’n rhesymegol i leoliadau gwahanol, fel mai dim ond unigolion awdurdodedig sy’n gallu eu cyrchu. Dylid rhoi mynediad at ddata sensitif i unigolion sydd ag angen clir am hynny yn unig, am y cyfnod y mae angen mynediad o’r fath. Dylid nodi’r sail ar gyfer trin a defnyddio’r data yn glir naill ai mewn Cytundeb Cydweithredu neu Gytundeb Rhannu Data fel bod pob parti’n ei ddeall ac yn cytuno iddo cyn i wybodaeth gael ei rhannu.
f) Cymhwysiad Masnachol. Dylai fod cytundebau cydweithredu ar waith i sicrhau bod data sensitif ac unrhyw asedau deallusol, yn cynnwys hawliau eiddo deallusol sy’n deillio o’r prosiect, yn cael eu rheoli’n briodol, yn enwedig lle bo potensial i wireddu allbynnau masnachol yn y dyfodol a allai fod o fudd i gymdeithas a’r economi, gan gynnwys yn y DU.
g) Asedau Deallusol a Hawliau Eiddo Deallusol. Dylid rheoli’r asedau deallusol, gan gynnwys unrhyw eiddo deallusol sy’n deillio o‘r prosiect, mewn ffordd broffesiynol ac effeithiol. Gallai hyn gynnwys penderfynu pryd yw’r amser mwyaf priodol i geisio gwarchod eiddo deallusol sy’n deillio o’r prosiect, ac wedi hynny sut i fanteisio arno, ei drosglwyddo, ei drwyddedu neu ei ledaenu i gynyddu ei effaith i’r eithaf.
h) Cyhoeddi Allbynnau Prosiectau. Cyn unrhyw gydweithio, dylai pob partner gytuno’n ffurfiol pryd y gellir trefnu bod data sy’n berthnasol yn fasnachol a/neu’n sensitif, a/neu ganfyddiadau sy’n deillio o’r prosiect, ar gael yn gyhoeddus. 
i) Rheolaethau Allforio. Rhaid i bob gweithgarwch prosiect a dulliau o drin allbynnau prosiect gydymffurfio â deddfwriaeth berthnasol o ran rheoli allforio ac unrhyw ofynion cyfreithiol eraill. Gweler Adran 20.

Yn ogystal, dylid dilyn egwyddorion yr UKRI a ganlyn ar gyfer yr holl ymchwil a gynhelir y tu allan i'r DU, ac yn enwedig mewn lleoliadau prin eu hadnoddau:

a) Dylai ymchwil fod yn berthnasol i'r wlad lle caiff ei gynnal ac yn sensitif i gyd-destunau diwylliannol a gwleidyddol, yn enwedig mewn sefyllfaoedd o wrthdaro ac wrth weithredu mewn gwladwriaethau ac ardaloedd bregus,
b) Dylai ymchwil fod yn amodol ar gymeradwyaeth gan bwyllgor moeseg annibynnol yn y DU a'r wlad letyol, tra'n cydnabod bod gwahanol ymagweddau diwylliannol at foeseg a safbwyntiau amrywiol ar foeseg,
c) Dylai ymchwilwyr roi ystyriaeth briodol i sicrhau cyfranogiad gwirfoddol, lle gall cyfranogwyr ymuno ag ymchwil o’u gwirfodd gyda gwybodaeth lawn am yr hyn y mae'n ei olygu iddynt i gymryd rhan, a chydsynio cyn iddynt ymuno â'r ymchwil. Dylai hyn gynnwys sicrhau bod cyfranogwyr ymchwil yn deall sut mae ymchwil yn wahanol i brosiectau cymorth neu ymyrraeth,
d) Rhaid i ymchwilwyr geisio caniatâd gwybodus priodol (gan unigolion) sy'n cael ei arwain gan wybodaeth hygyrch ac ystyrlon i gyfranogwyr (er enghraifft, wedi'i chyfieithu neu ei chyflwyno ar lafar i gyfranogwyr nad ydynt yn llythrennog). Mae hyn yn cynnwys hawl cyfranogwyr i dynnu'n ôl, y defnydd a fwriedir o’r data ymchwil a’r posibilrwydd y cânt eu rhannu, ac esboniad o'r terfynau cyfrinachedd ac amgylchiadau lle gallai hyn ddigwydd,
e) Rhaid i ymchwil gael ei ddylunio a'i ddatblygu mewn ffordd sy'n ystyried unrhyw oblygiadau moesegol ychwanegol mewn lleoliadau prin eu hadnoddau a chael ei gynnal mewn ffordd sy'n deg, parchus a gonest,
f) Rhaid i ymchwil gael ei gynnal gan ymchwilwyr sy'n ymwybodol o wahaniaethau gwirioneddol neu ganfyddedig mewn incwm, statws neu bŵer, ac sy’n cymryd camau perthnasol i liniaru anghydbwysedd,
g) Dylai dyluniadau ymchwil ymgorffori gweithgareddau cryfhau capasiti o fewn cylch bywyd y prosiect ymchwil, a lle bo'n bosibl, y tu hwnt i hynny,
h) Dylai ymchwil fod yn seiliedig ar bartneriaethau teg gydag ymchwilwyr ac eraill mewn lleoliadau prin eu hadnoddau, ac sy'n dryloyw, yn dangos parch i’w gilydd ac yn darparu buddion i'r ddwy ochr.

20. [bookmark: _Toc222231064]Rheoli Allforio
Nod rheolaethau allforio’r DU yw cyfyngu ar allforio a throsglwyddo technoleg, gwybodaeth neu nwyddau strategol sensitif, ac maent yr un mor gymwys i’r gymuned academaidd ag ydynt i unrhyw allforiwr arall. Bwriad rheolaethau cyfreithiol ar drosglwyddiadau technoleg, offer a meddalwedd sensitif yw rheoli'r risgiau o'u camddefnyddio i danio gwrthdaro, bygwth diogelwch gwladol, cefnogi terfysgaeth a throseddu, torri hawliau dynol neu ledaenu Arfau Dinistr Torfol. Mae'r rhwymedigaethau hyn wedi'u nodi ym Mholisi Rheoli Allforio PCYDDS. Felly, rhaid i ymchwilwyr PCYDDS fod yn ymwybodol o reoliadau rheoli allforio, cydnabod pan fydd y rheoliadau hynny'n berthnasol i'w hymchwil, gofyn am gyngor os oes unrhyw amheuaeth, a chymryd camau priodol i gydymffurfio â rheoliadau rheoli allforio os ydynt yn berthnasol i'w hymchwil. 
Mae rheolaethau allforio’n berthnasol i drosglwyddo’r technolegau canlynol a/neu eu defnyddiau yn ffisegol, yn electronig neu ar lafar y tu allan i'r DU: 
a) Defnydd milwrol uniongyrchol: Eitemau fel y’u rhestrir ar Restrau Rheolaethau Allforio Strategol y DU. 
b) Technolegau defnydd deuol: Technolegau a ddyluniwyd ar gyfer defnydd terfynol sifil ond a allai gael eu defnyddio at ddibenion arfau dinistr torfol neu filwrol fel y’u rhestrir ar y Rhestrau Rheolaethau. 
c) Defnydd terfynol yn gysylltiedig ag arfau dinistr torfol: Eitemau nad ydynt wedi’u rhestru’n benodol ar y Rhestrau Rheolaethau, ond a fwriedir, naill ai’n rhannol neu’n llawn, at ddibenion arfau dinistr torfol. Mae rheolaethau arfau dinistr torfol yn berthnasol dim ond os ydych wedi cael eich hysbysu am ddefnydd terfynol yn gysylltiedig ag arfau o’r fath, neu’n ymwybodol o hynny neu’n ei amau.
d) Defnydd terfynol milwrol: Eitemau nad ydynt wedi’u rhestru’n benodol ar y Rhestrau Rheolaethau, ond rydych yn ymwybodol neu cewch eich hysbysu bod yr eitemau wedi’u bwriadu (neu y gallent fod wedi’u bwriadu) i’w cynnwys mewn offer milwrol neu i ddatblygu, cynhyrchu, defnyddio neu gynnal offer o’r fath mewn lleoliad sy’n destun embargo arfau, neu lle rydych chi’n ymwybodol y bydd eitemau’n cael eu defnyddio fel rhannau neu gydrannau offer milwrol a gafwyd yn anghyfreithlon o’r DU. 
e) Sancsiynau/embargos: Eitemau sydd i’w hallforio i wlad benodol, sy’n destun embargo neu sancsiynau (sylwer y gall sancsiynau gynnwys eitemau nad ydynt wedi’u cynnwys ar y Rhestrau Rheolaethau). Mae rheolaethau defnydd terfynol yn berthnasol i weithgareddau sy’n destun sancsiynau h.y. ni all allforio ddigwydd os yw’r allforiwr yn gwybod y byddai’r eitemau’n cael eu defnyddio mewn perthynas â gweithgaredd sy’n destun sancsiynau. 

Gall rheolaethau fod yn berthnasol i nwyddau materol (e.e. offer, deunyddiau), a hefyd i feddalwedd, data, technoleg (e.e. glasbrintiau, cynlluniau, diagramau, modelau, manylebau, fformiwlâu, llawlyfrau neu gyfarwyddiadau) a gwybodaeth ymarferol arbennig (e.e. trwy ymgynghoriaeth neu, mewn rhai achosion, addysgu). Mae'r canlynol yn crynhoi cwmpas yr hyn sy'n cyfrif fel allforion:
f) Trosglwyddo technoleg: gall trosglwyddo technoleg yn ddiriaethol fod ar sawl ffurf. Mae hyn yn cynnwys gwybodaeth sydd naill ai wedi’i hysgrifennu mewn dogfennau ffisegol neu wedi’i recordio ar gyfryngau eraill, megis: Gyriannau fflach USB, gyriannau caled cludadwy, gliniaduron, dyfeisiau llechen. Gellir trosglwyddo technoleg hefyd mewn ffurf anniriaethol gan ddefnyddio cyfryngau electronig megis e-bost. Mae angen trwyddedau allforio pa un a yw'r dechnoleg reoledig yn cael ei throsglwyddo ar ffurf wedi’i hamgryptio neu beidio.
g) Teithio dramor i wneud ymchwil: cario meddalwedd neu dechnoleg reoledig ar bapur neu wedi’i chadw ar liniadur, ffôn symudol neu ddyfais cof, allan o’r DU â llaw. Gallai cyfrifiaduron a dyfeisiau electronig eraill y byddwch yn mynd â nhw gyda chi ar deithiau tramor gynnwys meddalwedd neu wybodaeth (e.e. ffeiliau neu e-byst) sy’n destun rheolaethau neu a allai beri risg i ddiogelwch gwladol.
h) Trosglwyddo dros y ffôn neu fideo-gynadledda: mae rheolaethau allforio’n berthnasol lle mae’r dechnoleg wedi’i chynnwys mewn dogfen ac yn cael ei throsglwyddo trwy ddull cynadledda sain neu fideo. Mae hyn yn berthnasol pan fydd y rhan berthnasol o’r ddogfen honno’n cael ei darllen yn uchel neu ei disgrifio yn y fath fodd ag i gyflawni’r un canlyniad â phe bai wedi cael ei darllen yn uchel. Mae angen trwydded hefyd pan fydd cyflwyniadau’n arddangos technoleg reoledig ac yn cael eu gweld gan gynulleidfaoedd tramor. Gall hyn gynnwys rhannu sgrîn ag unigolion neu gynulleidfa ehangach. Bydd angen trwyddedau hefyd pan fydd recordiadau o gyflwyniadau yn cynnwys technoleg reoledig yn cael eu gweld gan gynulleidfaoedd tramor.
i) Trosglwyddo drwy e-bost: mae angen trwydded allforio ar gyfer e-byst sy’n cynnwys technoleg reoledig, naill ai yng nghorff y neges neu fel atodiad, yn seiliedig ar y trosglwyddiad i leoliad hysbys y derbynnydd arfaethedig dramor. Golyga hyn bod gennych gyfrifoldeb i ddarganfod ble mae rhywun yn y byd cyn anfon e-bost sy’n cynnwys gwybodaeth reoledig. Byddai angen trwydded er mwyn anfon unrhyw ddelweddau o dechnoleg reoledig sydd wedi’u cynnwys mewn dogfennau neu bapurau.
j) Trosglwyddo gan ddefnyddio gliniaduron, ffonau a dyfeisiau cof: os bydd unrhyw unigolyn yn mynd â gliniadur, ffôn neu ddyfais cof gyda thechnoleg reoledig wedi’i storio arni dramor, mae hyn yn drosglwyddiad a bydd angen trwydded. Mae hyn hefyd yn berthnasol i ymwelwyr o dramor sy’n mewnforio neu’n lawrlwytho deunydd sy’n destun rheolaethau allforio i’r DU ac yna’n teithio dramor gyda dyfeisiau sy’n cynnwys y dechnoleg reoledig.
k) Storio a llwybrau yn y cwmwl: mae’n bosibl storio technoleg ar weinyddion a’i lawrlwytho neu gael mynediad iddi o bell. Cyfeirir at hyn yn aml fel storio yn y cwmwl. At ddibenion rheolaethau allforio y DU, lleoliad yr allforiwr a’r derbynnydd arfaethedig sy’n penderfynu llwybr trosglwyddo’r dechnoleg, nid lleoliad y gweinyddion sy’n cynnwys y dechnoleg a reolir.
l) Allforion ffisegol: Allforio offer, cydrannau, deunyddiau, samplau, cemegau a chyfryngau biolegol rheoledig o’r DU, yn barhaol neu dros dro, a meddalwedd neu dechnoleg sydd wedi’u storio ar ffurf ffisegol.
m) Croesawu ymwelwyr tramor: Os ydych chi’n croesawu ymwelwyr o wledydd sy’n peri risgiau diogelwch, mae’n rhaid i chi sicrhau nad ydych chi’n rhannu gwybodaeth â nhw y bernir ei bod yn peri risg i ddiogelwch gwladol.
n) Gweithio fel ymgynghorydd tramor: byddwch yn destun rheoliadau rheoli allforio os byddwch yn darparu arbenigedd fel ymgynghorydd tramor i wledydd neu unigolion y bernir eu bod yn peri risg i ddiogelwch gwladol.
o) Cyflogi gwladolion tramor yn rhan o’ch tîm ymchwil: bydd myfyrwyr a chydweithwyr ymchwil sy’n dychwelyd adref yn aml yn ‘allforio’ yr hyn maent wedi’i ddysgu; weithiau mae’n bosibl y byddant yn allforio deunyddiau neu offer. O ystyried hyn, efallai y bydd yn rhaid eu heithrio o rai prosiectau ymchwil neu gadw gwybodaeth gysylltiedig rhagddynt.

Mae’r Polisi Rheoli Allforio yn darparu ystyriaeth fanwl o’r cwestiynau y dylai’r rhai sy’n ymgymryd ag ymchwil yn y Brifysgol eu gofyn, a’r penderfyniadau a’r gweithredoedd y dylid eu gwneud ar sail y wybodaeth hon. Mae hyn yn amlinellu prawf chwe cham y dylid eu dilyn i asesu effaith rheoli allforio: 
i. A fydd allforio’n digwydd?
ii. Os felly, a yw’n cynnwys allforio nwyddau neu dechnoleg strategol (“Eitemau Rheoledig”)?
iii. A oes defnydd terfynol milwrol hysbys?
iv. A oes eithriad yn berthnasol?
v. A oes unrhyw sancsiynau’n berthnasol?
vi. A yw’r ymchwil yn defnyddio eitemau rheoledig yr UD?

Dylid gofyn am gyngor pellach gan INSPIRE. 
21. [bookmark: _Toc222231065]Eiddo Deallusol 
Mae’n bwysig i ymchwilwyr ystyried a yw’n bosibl y bydd eu prosiect yn cynhyrchu Eiddo Deallusol a’u bod yn ymwybodol o bolisi’r Brifysgol ar Hawliau Eiddo Deallusol. Nodir y darpariaethau ar gyfer rheoli Eiddo Deallusol (ED) ym Mholisi Eiddo Deallusol y Brifysgol ar gyfer Aelodau'r Staff a’i Pholisi Eiddo Deallusol ar gyfer Myfyrwyr. Anogir y rhai sy’n ceisio cymeradwyaeth foesegol ar gyfer ymchwil i gysylltu ag INSPIRE i drafod y modd y rheolir ED pan fydd ED yn cael ei gynhyrchu trwy’r ymchwil. Mae hyn yn arbennig o bwysig os cyflawnir yr ymchwil arfaethedig gyda phartneriaid cydweithredol, os caiff ei ariannu, neu os oes ganddo botensial masnachol. Mewn achosion eraill, gallai materion cyfrinachedd godi, ac yn yr achos hwn bydd INSPIRE yn cydlynu Cytundebau Peidio â Datgelu neu Gyfrinachedd priodol.

22. [bookmark: _Toc222231066]Yswiriant 
Rhaid sicrhau bod yswiriant digonol yn narpariaethau yswiriant y Brifysgol ar gyfer yr holl ymchwil a gyflawnir gan staff a myfyrwyr y Brifysgol. Yn y rhan fwyaf o achosion, bydd polisi yswiriant y Brifysgol yn darparu yswiriant digonol a chaiff hyn ei wirio yn rhan o’r broses cymeradwyo moesegol. Dylai ymchwilwyr fod yn ymwybodol, fodd bynnag, y gall gwaith ymchwil yn y sector iechyd (er enghraifft, gweithio gyda dyfeisiau meddygol, neu mewn lleoliadau clinigol, neu lle cyflawnir unrhyw ymyriad meddygol) ei gwneud yn ofynnol trefnu bod yswiriant ychwanegol ar gael. Yn yr achosion hyn, ni ddylai gwaith ymchwil ddechrau o gwbl nes bod cymeradwyaeth foesegol wedi ei rhoi. Cydlynir materion indemniad ar gyfer gwaith ymchwil gan INSPIRE ac efallai yr hoffai ymgeiswyr drafod indemniad cyn gwneud cais am gymeradwyaeth foesegol. 

23. [bookmark: _Toc222231067]Cymeradwyo 
Dylid cyflwyno ceisiadau am gymeradwyaeth foesegol i’w hystyried cyn gynted ag y bo modd. Rhaid cymeradwyo pob prosiect o safbwynt moesegol cyn y dechreuir gweithio ar y rhan honno o'r gwaith y ceisir cymeradwyaeth ar ei chyfer. 

Os cymeradwyir prosiectau caiff y gwaith ymchwil fynd yn ei flaen. Bydd yr ymgeisydd ac, yn achos gwaith myfyrwyr, y goruchwyliwr(wyr) yn derbyn gohebiaeth i’r perwyl hwn gan y Pwyllgor Moeseg Ymchwil. Cymeradwyir prosiectau ar gyfer y broses ymchwil ar ei hyd ar yr amod eu bod yn cael eu hailgyflwyno pe bai natur yr ymchwil yn newid neu os canfyddir goblygiadau moesegol nas rhagwelwyd yn ystod y broses ymchwil.

Os cymeradwyir prosiectau yn amodol ar ddiwygiadau, caiff yr ymgeisydd a’r goruchwyliwr(wyr) neges i’r perwyl hwn sy’n nodi’r mân bwyntiau lle mae angen eglurhad. Dylid diwygio’r prosiect a’i ailgyflwyno i’r Pwyllgor Moeseg i’w gymeradwyo. 

Os na chymeradwyir prosiectau am fod ynddynt ddiffygion mawr, caiff yr ymgeisydd a'r goruchwyliwr(wyr) lythyr gan y Pwyllgor Moeseg, sy'n nodi manylion y problemau y mae angen mynd i'r afael â nhw. Rhaid diwygio’r prosiect yn sylweddol a’i ailgyflwyno i’r Pwyllgor Moeseg i’w gymeradwyo. Os na chymeradwyir prosiect am fod ynddo ddiffyg mawr, os yw’r prosiect yn defnyddio data personol dylid ymgynghori â’r Swyddog Diogelu Data. Dylid cynnal DPIA newydd yn ogystal.

24. [bookmark: _Toc222231068]Adolygiad parhaus o bob prosiect ymchwil
Bydd staff sy’n ymgymryd ag ymchwil ac sy’n goruchwylio ymchwil yn adolygu cyfranogiad cyfranogwyr, y cynnwys pynciol a ffynonellau data yn barhaus, ynghyd â’r dulliau a ddefnyddir o ran materion moesegol parhaus ac nas rhagwelwyd. Caiff pob ymchwil ôl-raddedig a wneir ar gyfer graddau ymchwil ei adolygu am broblemau moesegol parhaus ac nas rhagwelwyd yn ystod gwahanol gyfnodau ymgeisyddiaeth gradd ymchwil:
 
· Adolygiadau cynnydd gyda'r tîm goruchwylio
· Cyflwyno cynnig ymchwil llawn
· Uwchraddio o MPhil / PhD (pan fo’n berthnasol)
· Cwblhau Cyfnod Prawf yn llwyddiannus (pan fo’n berthnasol)
· Adolygiad cynnydd blynyddol 
 
Yn achos pob ymchwil, ar lefel israddedig, ôl-raddedig a staff, os bydd prosiectau y barnwyd yn wreiddiol nad oedd goblygiadau moesegol iddynt yn newid, a dimensiynau moesegol yn dod i’r amlwg yn sgil hynny, yna yn achos ymchwil a oruchwylir, cyfrifoldeb y goruchwylwyr prosiectau yw sicrhau y cyfeirir at, ac y dilynir, weithdrefnau craffu moesegol. Mewn achosion eraill, y staff sy’n gyfrifol am yr ymchwil sydd â’r cyfrifoldeb hwnnw. 

Ym mhob achos rhaid rhoi gwybod i’r Pwyllgor Moeseg Ymchwil am unrhyw ddigwyddiadau niweidiol wrth gynnal prosiectau ymchwil. Mewn achosion o’r fath rhaid i’r ymchwilydd, boed yn aelod o'r staff neu'n fyfyriwr, dynnu'n ôl o'r broses ymchwilio ar unwaith tan iddynt gael gwybod gan y Pwyllgor Moeseg Ymchwil fod y Brifysgol yn fodlon bod y cynllun ymchwil wedi'i newid mewn modd sy’n lliniaru niwed pellach. Dylai ymchwilwyr a thimau goruchwylio ymgynghori â’r Swyddog Diogelu Data a Chadeirydd y Pwyllgor Moeseg Ymchwil os bydd pryderon posibl neu wirioneddol yn codi o safbwynt cydymffurfio â gofynion diogelu data.

25. [bookmark: _Toc222231069]Camymddwyn mewn Ymchwil
Disgrifir camymddwyn mewn ymchwil fel ymddygiad neu weithredu sy’n syrthio’n fyr o’r safonau moeseg ac uniondeb, ymchwil ac ysgolheictod sy’n ofynnol i sicrhau bod uniondeb ymchwil yn cael ei gynnal. Mae’n broblem oherwydd gall achosi niwed (er enghraifft i gleifion, y cyhoedd a’r amgylchedd), mae’n niweidio hygrededd yr ymchwil, yn tanseilio’r cofnod ymchwil ac yn gwastraffu adnoddau.

Mae’r Concordat i Gefnogi Uniondeb Ymchwil yn cydnabod bod rhyddid academaidd yn hanfodol i gynhyrchu ymchwil rhagorol. Golyga hyn fod y cyfrifoldeb o sicrhau nad oes camymddwyn yn digwydd yn gorwedd yn bennaf ar ysgwyddau ymchwilwyr unigol. Fodd bynnag, mae gan y Brifysgol fel cyflogwr ymchwilwyr rôl weithredol i’w chwarae o ran cynnal uniondeb ymchwil fel y nodir yn y Polisi hwn. Mae sawl ffurf o gamymddwyn mewn ymchwil, yn cynnwys:

· Dweud celwydd: dyfeisio canlyniadau ffug neu gynnyrch ffug eraill (e.e. arteffactau) a’u cyflwyno fel petaent yn real
· Ffugio: camddefnyddio prosesau ymchwil neu newid neu hepgor data heb achos da
· Llên-ladrad: defnyddio deunydd pobl eraill heb roi clod priodol iddynt 
· Methu â bodloni ymrwymiadau moesegol, cyfreithiol a phroffesiynol: er enghraifft methu â datgan buddiannau sy’n cystadlu â’i gilydd; cam-gyfleu cyfraniad neu awduraeth; cam-gyfleu buddiannau; torri cyfrinachedd; diffyg cydsyniad gwybodus; camddefnyddio data personol; a chamddefnyddio gwrthrychau neu ddeunyddiau ymchwil
· Ymdrin yn amhriodol â honiadau o gamymddwyn: methu â mynd i’r afael â throseddau posibl megis ymdrechion i guddio camymddwyn a dial yn erbyn chwythwyr chwiban

Ni fwriedir i’r rhestr hon gynnwys popeth. Nid yw camgymeriadau onest a gwahaniaethau, er enghraifft, mewn methodoleg ymchwil a dehongliadau, yn enghreifftiau o gamymddwyn mewn ymchwil.

Ymdrin â Honiadau o Gamymddwyn mewn Ymchwil: Graddau Israddedig, Ôl-raddedig a Addysgir a Graddau Ymchwil Ôl-raddedig 

Mae’r gweithdrefnau ar gyfer ymdrin â honiadau o gamymddwyn mewn ymchwil mewn rhaglenni israddedig ac ôl-raddedig a addysgir a rhaglenni ymchwil ôl-raddedig wedi eu nodi ym Mholisi Camymddwyn Academaidd PCYDDS, y dylid ei ddilyn ym mhob achos. 


Adrodd ynghylch Honiadau o Gamymddwyn mewn Ymchwil gan Staff

Dylai unrhyw un sydd â phryderon ynghylch trylwyredd ac uniondeb yr ymchwil a wneir yn y Brifysgol gan aelod o staff roi gwybod am y rhain trwy’r broses a nodwyd ym Mholisi Chwythu’r Chwiban PCYDDS.

Nodau'r Polisi Chwythu'r Chwiban yw:

a) Annog staff i roi gwybod am berygl neu gamymddwyn a amheuir cyn gynted â phosibl, gan wybod y bydd eu pryderon yn cael eu cymryd o ddifrif ac yn cael eu hymchwilio fel y bo'n briodol, ac y bydd eu cyfrinachedd yn cael ei barchu.
b) Rhoi arweiniad i staff ar sut i godi'r pryderon hynny.
c) Tawelu meddwl staff y dylent allu codi pryderon gwirioneddol heb ofni dial, hyd yn oed os daw i’r amlwg eu bod wedi camgymryd.

Gweithdrefn Ymchwilio i Honiadau o Gamymddwyn mewn Ymchwil gan Staff

Ymdrinnir â honiadau o gamymddwyn mewn ymchwil trwy Bolisi Disgyblu PCYDDS.

Ymchwil ar draws Sefydliadau

Pe bai honiad o gamymddwyn yn cynnwys unigolion o sefydliadau heblaw PCYDDS, bydd y Swyddog Ymchwilio yn cysylltu â’u cymheiriaid yn y sefydliad(au) eraill i gytuno:

a. a ddylid enwebu un sefydliad fel y sefydliad arweiniol i ymchwilio i’r honiad, ynteu a fydd pob sefydliad yn ymchwilio ar wahân, a
b. sut bydd pob sefydliad yn cymryd rhan yn y broses (er enghraifft, drwy ddarparu aelodau panel).

Adrodd i Drydydd Partïon

Pan fo hynny’n ofynnol yn ôl y contract, rhaid hysbysu trydydd partïon, megis Cynghorau Ymchwil, ynglŷn â honiadau o gamymddwyn mewn ymchwil. Yn dilyn ymchwiliad, os oes honiad o gamymddwyn mewn ymchwil wedi’i gadarnhau, bydd y Swyddog Ymchwilio yn hysbysu pob trydydd parti perthnasol (er enghraifft, golygyddion cyfnodolion y mae’r atebydd wedi cyhoeddi erthyglau ynddynt er mwyn cywiro’r cofnod ymchwil).


26. [bookmark: _Toc222231070]Monitro
Wrth fodloni gofynion y Concordat, bydd y Brifysgol yn cymryd camau i sicrhau bod y Polisi hwn yn cael ei weithredu, a thrwy wneud hynny bydd yn: 

· cyfrannu at amgylchedd ymchwil sy’n hyrwyddo ac yn ymgorffori ymrwymiad i uniondeb ymchwil,
· adolygu ei phrosesau yn gyfnodol i sicrhau eu bod yn parhau’n addas i’r diben, 
· sicrhau bod prosesau addas yn eu lle i ddelio â chamymddwyn. 

Gwneir yr ymrwymiad i foeseg ac uniondeb ymchwil yn Strategaeth Ymchwil ac Arloesi’r Brifysgol, ac mae’r gwaith o’i gyflawni’n cael ei oruchwylio gan y Pwyllgor Ymchwil. Mae’r Pwyllgor yn derbyn adroddiadau gan y Pwyllgor Moeseg Ymchwil fel eitem sefydlog ar bob agenda, a chaiff Perfformiad yn erbyn y Cynllun Gweithredu Strategol ar gyfer Uniondeb Ymchwil (Atodiad 7 y Strategaeth Ymchwil ac Arloesi) ei fonitro ym mhob pwyllgor a chyflwynir adroddiad wedyn i’r Senedd a’r Cyngor. I hyrwyddo atebolrwydd pellach, bydd y Brifysgol yn llunio Adroddiad blynyddol ar Uniondeb Ymchwil, a gaiff ei gyflwyno i Gyngor y Brifysgol, ac a fydd ar gael wedyn i’r cyhoedd ar wefan PCYDDS.

27. [bookmark: _Toc222231071]Camddefnydd o’r Polisi
Gallai methu â dilyn arweiniad y Brifysgol ar adolygiad moesegol o ymchwil arwain at gamau disgyblu. Os daw unigolyn yn ymwybodol y dylid bod wedi gofyn am gymeradwyaeth foesegol, dylid cyflwyno ffurflen cyn gynted ag y bo modd, gydag esboniad ynghylch y rhesymau dros gyflwyno’n hwyrach. Os daw’r Pwyllgor Moeseg Ymchwil i wybod bod ymchwil yn cael ei wneud yn groes i’r polisïau a’r gweithdrefnau hyn, neu am ymchwilwyr nad ydynt yn cydymffurfio â nhw, gellir datrys y mater, mewn achosion perthnasol, drwy drafodaeth anffurfiol gyda’r ymchwilwyr a hwythau’n cymryd camau adferol. Fodd bynnag, pan fo angen, gellir cyflwyno’r mater yn ffurfiol i Bwyllgor Moeseg Ymchwil y Brifysgol. Caiff y mater ei adrodd i Swyddog Diogelu Data’r Brifysgol os ystyrir y bu tor diogelwch data personol neu y gallai hynny fod wedi digwydd o ganlyniad i’r ymchwil anawdurdodedig, neu fod data personol wedi’u prosesu’n anghyfreithlon neu y gallai hynny fod wedi digwydd o ganlyniad i’r ymchwil anawdurdodedig. Yn y pen draw gall diffyg cydymffurfio na ellir ei ddatrys drwy’r sianeli y soniwyd amdanynt yn flaenorol ddod yn fater disgyblu. Cyfeiriwch hefyd at Adran 20 ynghylch gweithdrefnau’r Brifysgol ar gyfer ymdrin ag achosion a amheuir o Gamymddwyn mewn Ymchwil.

28. [bookmark: _Toc222231072]Cysylltiadau â pholisïau / gweithdrefnau eraill	

· Strategaeth Ymchwil ac Arloesi PCYDDS 
· Polisi Rheoli Data Ymchwil PCYDDS 
· Polisi Ymchwil Mynediad Agored PCYDDS 
· Polisi Rheoli Allforio PCYDDS
· Polisi Ymchwil ac Arloesi Dibynadwy PCYDDS 
· Polisi Eiddo Deallusol Staff PCYDDS 
· Polisi Eiddo Deallusol Myfyrwyr PCYDDS 
· Polisi Chwythu'r Chwiban PCYDDS 
· Polisi Camymddwyn Academaidd PCYDDS  
· Polisi Hawlfraint PCYDDS

Awdur(on) y polisi:
Dr Matt Briggs.   
Pennaeth Datblygu Ymchwil 

Rheoli fersiynau’r ddogfen
	Rhif y Fersiwn:
	Rheswm dros newid:
	Awdur:
	Dyddiad y newid:


	Drafft F3
	Ystyriaeth y Pwyllgor Ymchwil. 
	Matt Briggs 
	06.03.24

	Drafft F4
	Ystyriaeth a chymeradwyaeth y Pwyllgor Moeseg Ymchwil 
	Matt Briggs
	27.03.24

	Drafft F5
	Ystyriaeth a chymeradwyaeth y Coleg Doethurol.
	Matt Briggs
	08.05.24

	Drafft F6
	Adolygiad AD o’r broses Camymddwyn mewn Ymchwil. Ystyriaeth a chymeradwyaeth y Pwyllgor Ymchwil.
	Matt Briggs
	12.06.24

	F1 Terfynol
	Senedd. Cymeradwywyd 
	Matt Briggs
	12.11.25



Statws presennol y Polisi: cymeradwywyd
Mae’r Polisi’n berthnasol i’r canlynol: AB / AU / AB ac AU*
Dyddiad ei gadarnhau: 12 / 11 / 2025
Dyddiad y daw i rym: 12 / 11 / 2025  (check)
Dyddiad adolygu’r polisi: 12 / 11 / 2028  (check)
I'w gyhoeddi: ar wefan a mewnrwyd PCYDDS 

[bookmark: _Toc222231073]Cymeradwyo
Caiff y polisi ei ystyried a’i gymeradwyo’n ffurfiol yn unol â Chylch Gorchwyl y Pwyllgor a nodir yn y Llawlyfr Ansawdd Academaidd. 
Os bydd y polisi’n effeithio ar staff, dylid ceisio cyngor gan AD o’r cychwyn cyntaf er mwyn canfod a oes angen ymgynghori â’r JCC. Bydd AD hefyd yn rhoi cyngor ar ba bryd y bydd yn fwyaf priodol ymgynghori â’r JCC ac a oes angen cymeradwyaeth gan y Cyngor 
Gyda PHOB polisi a gyflwynir i'w gymeradwyo rhaid cyflwyno’r isod wedi’u cwblhau hefyd:
· Asesiad o’r Effaith ar Gydraddoldeb a’r Iaith Gymraeg
· Asesiad o’r Effaith ar y Sefydliad 
· Asesiad o’r Effaith ar Ddiogelu Data
Cyn cyflwyno polisi i’r pwyllgor, gofynnir i awduron ymgynghori â’r Tîm Polisi a Chynllunio a fydd yn gwirio bod y ddogfen yn cydymffurfio â gofynion y Brifysgol. Bydd y Tîm Polisi a Chynllunio’n cwblhau’r adran isod. 
I’w gwblhau gan ysgrifennydd y pwyllgor
Ticiwch i gadarnhau’r canlynol:

Mae Asesiad o’r Effaith ar y Sefydliad wedi’i gwblhau ☒
Mae Asesiad o’r Effaith ar Gydraddoldeb a’r Iaith Gymraeg wedi’i gwblhau ☒
Mae Asesiad o’r Effaith ar Ddiogelu Data wedi’i gwblhau ☒
Materion y mae angen i’r pwyllgor cymeradwyo eu hystyried:

